
ane gebara eta aitor vinagret
"patateroak gara, eta harro gaude"

8 'hazitik gora' berezia. itziar gabilondo: "aniztasuna lantzea zaila da, baina 

baita oso erronka polita ere".
12 'hazitik gora' berezia. Lurdes imaz: "Publikoa da bidea".
14 'hazitik gora' berezia. arabako errioxako sare publikoaren erradiografia.
16 'hazitik gora' berezia. Hip-hop soinuek lagunduta.
18 'hazitik gora' berezia. txoko ezezagunen hitzordua.
20 'hazitik gora' berezia. erreferentzialtasuna helburu.
22 'hazitik gora' berezia. Haurrek hitz egiten dute gehien.
24 'hazitik gora' berezia. ane gebara eta aitor vinagret: "ginkana bat da lan 

hau; horma, atseden-gune eta putzuen artean".
28 'hazitik gora' berezia. D eredura jo nahi dute Zuian.
30 Sakonean. euskara, saski barruraino.
34 protagonista. Jon benito: "estresatuta ibiltzen naiz udaberria hasten 

denean gaubean.
38 Iritzia. iñaki Lazkano: 'Matraka'.
39 Sarean. #alea.
40 Iruditan. irudi eta bulego berriak aurkeztu ditu aLeak, lagun artean.
42 gizartea. oier azkarraga: "ortzadarraren kolore guztiak aldarrikatzera etorri gara".
44 gizartea. antzokia, arrueri eskainia.
46 kultura. gasteizen izango da Milanes.
47 Musika. igor Muñoz: 'Matthieu Saglio'.
48 Sexualitatea. Hilekoa erronka.
49 Irakurleen txokoa.
50 euskararen agenda.

Aurkibidea

aLeak ez ditu bere gain hartzen iritZia sailean edo bestelako 
orrialdeetako kolaboratzaileek adierazitako iritzien erantzukizunik.

asteko kolaboratzaileak: Lurdes imaz, igor Muñoz, iñaki Lazkano, emaize, 
Jon rejado.

4 ALEA

Haziak goratzeko 
jaia, Bastidan
'Hazitik gora' da euskal eskola Publikoaren Jaiaren aurtengo leloa. arabako errioxako ikastetxe publikoak 
egiten ari diren lana nabarmendu nahi du ehige gurasoen elkarteak ospakizun honetan, eta horregatik 
aukeratu dute bastida 29. edizioa ospatzeko. Dena prest dute igandean herritarrei ongi etorria egiteko.



testua: erredakzioa.
argazkia: gure ametsa. 

A
zkenekoz duela bost urte egin zen Araban Euskal Eskola 
Publikoaren eguna, Gasteizko Zabalgana auzoan, eta 
koronabirusak eragindako bi urteko atzerapenaren 
ostean, Arabara itzuli da jaia, Bastidara hain zuzen. 
Ekainaren 5ean, Hazitik gora lelopean ospatuko dute 
Euskal Eskola Publikoaren 29. Jaia. "Argi geneukan 
Arabako Errioxak merezi zuela Euskal Eskola 

Publikoaren festa handi bat, eta hirugarrenean asmatu dugu".
Ohikoa den bezala, festa eta aldarrikapena batuko dituzte. 

Ikastetxe publikoen eguneroko lana nabarmentzeaz gain, 
beharrezkoak dituzten baliabideak exijituko dizkiote 
Administrazioari, ikasle guztiei kalitatezko hezkuntza eman ahal 
izateko. Gainera, Arabako Errioxako ikastetxe publikoetan bizi duten 
transformazio prozesuak aitortu eta gizarteratu nahi dituzte. 
"Hiriburutik urrun egon arren, eta Errioxako mugan, gainontzeko 
ikastetxe publikoak bezala elementu ezinbestekoak dira herritar 
guztiei kalitatezko irakaskuntza euskalduna eskaintzeko". 

eskola 
gunea

11:00
Irekiera ekitaldi ofiziala. 

13:00
'Elikagaien taupadak' antzezlana, 
Kaikuren eskutik.

16:00
'Antzarrekin dantzan', musika eta 
dantza oinarri duen ikuskizuna, 
Antxo eta Pantxa pailazoen eskutik.

17:00
'Patata minak', antzezlana, Ane 
Gebara eta Aitor Vinagret aktoreen 
eskutik, eta ALEA aldizkariaren 
babesarekin.

plaza gunea
22/06/04 
16:00 Bisita gidatuak. Bastidako 
herria bisitatzeko aukera aparta.
17:30 Bisita gidatuak. Bastida 
inguruan mendi ibilia. Mahastiak eta 
dolareak ere bisitatuko dituzte.
17:00 Umeentzako lantegiak izango 
dira, Bastidako eta Oiongo IGEak 
antolatuta.
20:00 Garilak 26 taldearekin 
erromeria.

22/06/05

12:00 'Ez da kasualitatea' 
bertso-saio musikatua, honako 
bertsolariekin: Iratxe Ibarra, Izar 
Mendiguren eta Oihane Perea. 
Protagonistak: Mikel Goikuria 
Oiarbide eta Aintzira Gorosabel.
16:00 Kontzertua, Urretxu eta 
Zumarragako Alarma morea musika 
taldearekin.
18:00 Kontzertua, Korrontzi 
taldearekin.
Gune honetan informazio puntu bat 
egongo da, Hazitik Gora! materiala 
eta bazkarirako ticketak eskuragarri 
egongo dira, eta puntu morea ere 
egongo da.

mugazabal
12:00
'Kuikui' ikuskizuna, Pirritx, Porrotx 
eta Marimotots pailazoen eskutik. 
Euskararen gaiaren inguruko 
ikuskizuna, Aitorren eta Mariren 
hizkuntza zaharrari arnas bideak 
topatze aldera.

13:00
Zeta zapien lantegia.

15:00
'Gora bihotzak!' kale antzerki 
musikatua, Eidaberekin.

17:00

'Iratxoen kantu sekretuak eskola 
publikoan' ikuskizuna, Gookapiren 
eskutik.

egun osoan 
Puzgarriak, rokodromoa eta kutxa 
dorrea.Trukarec, arropa birziklateko 
lantegia. PAI jolas kooperatiboak.
Errealitate areagotudun txokoa.

toloño gunea
13:00
'Ene Kantak', EITBren ikuskizuna.

egun osoan
Puzgarriak, elikadura eskola 
Eroskiren eskutik, eta EITBko Antxus 
maskotarekin photocolla.

dolare gunea
11:0o
Mustaren perkusio tailerra, egun 
osoan zehar, tinbalak jotzen 
ikasteko. Jai plazan izango da.

11:00
Graffitti lantegia egingo da, herriko 
frontoian.

13:30
'Turisteatzen' kale antzerkia, Trapu 
Zaharra taldearen eskutik. Jai plazan 
izango da.

6 ALEA

egun osoan
Florida kalean herri mugimenduen 
standak egongo dira: Euskal Eskola 
Publikoaz Harro, Naizen, Ongi 
Etorri Errefuxiatuak, Eskola marka, 
Hechicera argitaletxea…

han eta hemen
Ez da egongo Bastidan jai girorik 
gabe egongo den txokorik, eta giroa 
berotzeko hainbat ekintza ibiltari 
izango dira kaleetan zehar: EH 11 
kolore, trikitilariak, Aburrecalles 
txaranga, Zozongo…12:00etan, 
gainera, Koben paseoan, txalaparta 
tailerra izango da, eta 12:30etik 
aurrera, trikitilariek kaleak 
alaituko dituzte. 13:00etan, ordea, 
Aburrecalles txarangaz gozatzeko 
aukera izango da. Jatekoari 
dagokionez, berriz, bolalekuan izango 
dira I love Paella eta HAZIkoak, eta 
frontoian bazkaltzeko lekua ere 
prestatuko dute. Paella begetala 
eta valentziarra egongo dira, eusko 
labeldun barazki parrillada eta 
bazkariak dituzten eusko labeldun 
hanburgesak. Janarirako txartelak 
2. eta 4. guneetan erosi ahal dira. 
Hanburgesekin lortzen diren etekinak 
Mukwano Lagun elkartearentzat 
izango dira, Ugandako elikadura eta 
osasun programa batentzat.

alarma morea
2. guNeaN: pLaZa guNea. 16:00etaN
Ainhoa Plagarok, Uxue Plagarok eta Nere Dualek osatzen duten Alarma 
Morea taldeak euskal runbaren soinuak eramango ditu eskola publikoaren 
aldeko jaira. Gipuzkoako hirukote gazteak Durangoko 2021eko kantaldi 
feministaren lehen saria irabazi zuen 'Ez beti da ez' abestiarekin, eta 
milaka ikustaldi izan ditu abestiaren bideoak.

OTAMOTZ

A
rabako Errioxako beste ikastetxe 
publikoekin batera antolatzen ari dira 
Bastida eskolan ekainaren 5ean izango 
den Euskal Eskola Publikoaren jaia. 
Bertako zuzendari Itziar Gabilondok 
(San Salvador, El Salvador, 1988) 
aurreratu du jaiari "kutsu propioa" 

ematen saiatuko direla, batez ere, eskolan duten 
baliabiderik preziatuenaren bitartez: aniztasuna. 
Nabarmendu du begiradak "erabat aldatu" behar 
direla Arabako Errioxara joatean, eta "errealitatean 
oinarrituz" lur hartu behar dela.  
Sei ikastetxeren artean egingo duzue jaia. Antzeko ara-
zoak eta erronkak al dituzue?
Antzeko erronkak ditugu, bai; baina, modu 
berean, oso ezberdinak eta askotarikoak gara. 
Kasurako, leku batzuetan bakarrik eskola publikoa 
dago; beste batzuetan —Bastidan bezala—, 
publikoa zein itunpekoa daude. Hortaz, errealitate 
nahiko ezberdinak ditugu, baina inguru berdinean 
egoteak eta publiko izateak asko gerturatzen gaitu. 
Eremua ez da batere erraza, eta askotan irakasleok 
beste punta batetik etortzen gara. Ni neu 
Gasteizen bizi naiz. Horregatik, funtsezkoa da 
egonkortasuna lortzea ikastetxeetan. Bastidan 

bederen esango nuke azken urteotan 
egonkortasun hori lortu dugula. Eraldaketa 
prozesu bat hasi genuen duela hainbat urte, eta 
oso gauza potenteak egin ditugu. Igandeko jaia lan 
hori erakusteko egun aproposa izango dela 
iruditzen zait. 
Eraldaketa, zer zentzutan?
Batetik, hemengo zuzendaritza ez zen egonkorra. 
Zazpi urtetan zazpi zuzendari egondakoak dira 
hemen, Iñigo Beristain azken-aurreko zuzendaria 
etorri zen arte. Egonkortasun bat ez badago, zaila 
da eskola bat zainduta egotea. Hemen mantentzen 
zarenean baino ez duzu lortzen proiektuarekin 
lotura bat eraikitzea. Irakasle bakar batzuk 
mantentzen ziren, eta horien saiakera guztiak oso 
onak ziren, baina taldearen babesa behar zuten. 
Behin egonkortasun hori lortu genuela, eraldatze 
prozesu bati ekin genion. Ikusi genuen erronka 
polita zela bai barruko espazioak zein horietan 
gertatzen zena eraldatzea. Pedagogia eta 
metodologiak eraldatu genituen. Eraldatze 
prozesu horren baitan eskolari beste irudi bat 
eman genion, bai barrutik zein kapotik ere. Herrira 
ere atera dugu eskola, eta eskolaren inguruan 
zegoen irudia landu dugu, bai herrian zein 

"Aniztasuna lantzea 
zaila da, baina baita 
erronka oso polita ere"
ITZIAR GABILONDO baStiDa eSKoLaKo ZUZenDaria

bastida eskolan eraldatze prozesu batean murgilduta ibili dira azken urteotan, bertan matrikulatuta dauden 
umeen beharretara hobeto egokitu ahal izateko. testuinguru konplexu batean irtenbide eta metodologia 
berriak asmatu dituzte, pedagogia berrietan sakonduz. testua eta argazkiak: Juanma gallego. 



Hezkuntza Sailean ere. Lan asko egitea egokitu 
zitzaigun. Hemen bereziki aniztasuna landu behar 
izan dugu, eta, gure kasuan, ez da erraza izan. 
Aniztasunean lan egitea erronka polita da, baina, 
modu berean, oso zaila. Gizartearen beraren isla, 
hain zuzen. Dena dela, hezkuntzaren munduan 
oso gauza politak egin daitezke, baina babestuta 
sentitu behar gara honi guztiari jarraipena 
emateko. Horregatik da hain garrantzitsua 
igandeko jaia: Arabako Errioxa erdigunera ekarri 
behar dugu. 
Aniztasun hori kudeatzea izango da erronkarik handiena?
Bai, saiatzen gara modu inklusibo batean 
aniztasun horri erantzun bat ematen. Egiten 
ditugun proposamenetan hori da agian gehien 
zaintzen duguna. Bakoitzaren erritmoa 

errespetatzen edota adinak nahasten, adibidez. 
Urte batean jaio izanagatik, ezin duzu 
suposatutzat eman ume horrek zerbait jakin behar 
duela. Azken finean, bere bizipenengatik edo bere 
egoeragatik, agian ez da gai zerbait menperatzeko, 
baina beste gauza batzuetan izugarri ona izan 
daiteke. Bakoitzaren erritmoa errespetatzen dugu, 
eta umeak hezkuntza sistemara egokitu 
beharrean, ume horri eta bere familiari egokitzen 
dugu eskola. 
Hain herri txikian bi eskola egonda, Euskal Herri osoan 
hezkuntzaren alorrean dagoen eztabaida hori are gehia-
go ikusiko da hemen...
Nik uste dut gure errealitatera egokitu behar 
dugula, ahalik eta eskolarik potenteena eta 
politena egiten. Gainerako kontuak, beste batzuen 

erabakiak izan beharko dira agian. Gu, gure 
egunerokotasunean eragiten saiatzen gara, 
egoerari erantzun bat ematen ahalik eta modurik 
inklusiboenean. Egiten ditugun gauzak herrira 
ateratzen saiatzen gara, herriak ezagutu dezan zer 
egiten den beren eskola publikoan, eta udalak ere 
ikusi dezan eskola publikoa zaindu beharra 
dagoela. 
Zure ustez, zein hezkuntza eredu beharko litzateke Eus-
kal Herrian?
Nik uste dut publikoa dela bidea; tira, agian hobe 
mugatuko naiz hori esatera. Nik publikoan 
sinesten dut, eta eredu hori babestu beharra dago. 
Euskalduntzeari dagokionez, erronka bikoitza izango 
duzue, aintzat hartuta askotariko ama hizkuntzak dituz-
ten ikasleak dituzuela... 
Aniztasun aldetik oso aberatsak izatea dakarren 
erronka da hori, bai. Dagoen errealitatea aztertu 
eta, horretan abiatuta, ahalik eta erantzun 
egokiena ematen saiatzen gara. Lan handia egiten 
ari gara euskararekiko motibazioa indartzeko, 
tartean, euskaraz ekintza pizgarri eta 
interesgarriak eskainiz. Baina euskalduntze 
prozesu hori ez da soilik eskolan eman behar, 
udalean eta herri mailan garrantzitsua da ere horri 
heltzea; azken asteotan, adibidez, udalak euskara 
plana aurkeztu du. Hortaz, ahaleginak egiten dira 

bai eskolan zein beste eremuetan; baina ez da 
batere erraza. Inguruari begiratu behar diogu, eta 
prozesu hori poliki-poliki eta ondo egin behar da.
Herrian babesa sentitzen al duzue?
Azken urteotan eskolaren irudia asko aldatu da, 
eta behintzat presentzia bat badugu herrian. 
Eskola publikoaren jaiarekin hori ere aldarrikatu 
nahi dugu: Arabako Errioxako eskola publikoa 
prozesu zail batean dago egonkortasunaren 
aldetik; baina, halere, gure proposamena da 
aurrera egitea daukagun erronkarekin.
Ikasturte hasieran, zer nolako 'marketina' egiten duzue 
ikasleak erakartzeko?
Gu beti saiatzen gara matrikulazio garaira soilik ez 
mugatzen, eta urte osoan eskola benetan herrira 
ateratzen. Proiektuka lan egiten dugu, eta 
emaitzak herrira ateratzen ditugu; familia guztiak 
gonbidatzen ditugu, ez soilik eskolakoak. Azken 
finean, eskola txikia gara, eta horrek ematen digu 
balore handi bat. Norbaitekin egon behar badugu, 
azkar jartzen gara harremanetan, eta beti 
aprobetxatzen dugu kontatzeko hemen egiten 
duguna. Adibidez, tertulia literarioak edota kafe 
tertuliak egiten ditugu, eta familiak gonbidatzen 
ditugu beti. Gure filosofiaren barruan dagoen 
zerbait da: familiarekin eta herriarekin batera 
eraiki nahi dugu eskola. Udalarekin ere 
harremanetan gaude uneoro, eta kolaborazioa 
gero eta handiagoa da. Herrian elkarbizitza 
mahaia dago, eta bertan ere partaide aktiboak 
gara. Bestetik, badira irakasle diren ama batzuk, 
eta horrek ere eman dio eskolari beste kutsu bat. 
Garrantzitsua da herrian bizi diren pertsonek 
erabaki dezaten beraien seme-alabak eskolara 
ekartzea. Beste eragileekin ere saiatzen gara 
harreman estuak izaten: guraso elkartearekin, 
pediatrarekin, gizarte langileekin... 
Aurrekoan aipatu didazu nolabait apurtu dituzuela esko-
la baten ezaugarriak. Zer pedagogia lantzen ari zarete 
ba? 
Aldaketa eman dugu bai espazioen aldetik zein 
barruan gertatzen denaren aldetik. Eraikitze 
prozesu batean gaude orain, eta esango nuke 

Aurten 84 ikasle matrikulatuta daude Bastida eskolan.

ausartak izan garela. Testu liburuak kendu ditugu, 
euskarri bezala mantentzen diren arren.
Proiektuka lan egiten dugu, eta tertulia dialogikoak 
eta asanbladak egiten ditugu. Tailerrak ematen 
ditugu euskara sustatzeko, eta adinetan ere 
aniztasuna lantzen dugu: batez ere Lehen 
Hezkuntzan adinak nahastuta daude: lehen, 
bigarren eta hirugarren mailako ikasleak 
elkarrekin daude. Haur Hezkuntzan ere 2-3  eta 
4-5 urtekoak talde banatan daude. Talde horietan, 
ume bakoitzaren erritmoa errespetatzen saiatzen 
gara. Adinak nahastean ere baliabideak hobeto 
aprobetxatu ahal ditugu: batzuetan ikasgela 
bakoitzeko bi irakasle egon daitezke; horrela bi 
begirada lortzen ditugu, eta elkarlana bultzatzen 
dugu ere. Funtsean, eskolan astindu bat eman 
nahi izan dugu, eta dena pixka bat aldatu: 
begiradak, espazioak, familiekiko harremana, 
pertenentzia zentzua... eta, berriro diot, asmoa da 
igandean planteamendu horien berri ematea. 
Argazkiak ateratzen egon garenean aipatu didazu anto-
lakuntza lan gehiena EHIGEk egin duela. Zuek zertan 
kolaboratu duzue?
Guk gure kutsua eman nahi izan diogu jaiari. 
Aniztasuna da hemen goraipatzekoa den zerbait, 
eta jaian ere hori islatu nahi izan dugu. Dauden 
kontzertuetan, tailerretan edo bestelako 
proposamenetan aniztasun hori beti dago 
abiapuntuan.
Eskualde mailan, ikastetxeen artean kolaboratzen al du-
zue?
Kolaborazio hori aurrera eramatea erabat 
funtsezkoa da. Baina egia da ere gure arteko 
saretze lana batez ere pandemia aurretik egon 
zela, eta igandeko jaiarekin hori berrindartu nahi 
dugu. Desberdinak izanda ere, eskola txikiak gara, 
landa eremuan gaude, eta ezaugarri eta erronka 
komunak ditugu ere. Saretzeak elkarlana 
handitzen laguntzen du. Zuzendaritza taldeak 
elkarlanean aritzea edo funtzionamendu ereduak 
partekatzea oso interesgarria da beti. 
Eusko Jaurlaritzaren aldetik, babesa sentitzen al duzue 
eskolan?

Azken urte hauetan esan dezakegu babesa sentitu 
dugula, eta espero dugu aurrerantzean ere berdin 
jarraitzea. Trantsizio une bat bizi dugu; inflexio 
puntu bat. Pedagogiaren ikuspuntutik, eskola 
batek izan behar duenari buruzko ideia bat izan 
ohi dugu buruan, eta zaila da askotan ideia 
horrekin apurtzea. Horregatik behar dugu ere 
babes hori; bestela, hain aldaketa handiak egin 
ostean, amildegi sentsazioa izan dezakegu. Baina, 
tira, ate guztiak jo ditugu, eta leku guztietara jo 
dugu gure hezkuntza esperientziaren berri 
emateko. Ikastetxea asko aldatu da, eta horren 
berri eman dugu ahal izan dugun leku guztietan. 
Horri esker, orain herriko jende asko zalantzan 
dabil seme-alabak non matrikulatu erabakitzeko 
unean. 
Itziar Gabilondok nola irudikatzen du hamar urte barruko 
Bastida eskola?
Espero dut gaurko eskolarekin alderatuta 
desberdina izatea. Horrek adierazi nahiko luke 
benetan eraikitze prozesu bat izan zela, eta 
pixkanaka egokitu dela benetan gizartean dagoen 
egoerari. Uste dut ezin direla berdin mantendu  
ikastetxeak: joan behar dira aldatzen eta errealitate 
berrietara egokitzen. 

"uMeak eSkoLara egokItu 
BeharreaN, eSkoLa uMeeI 
egokItZeN SaIatZeN arI gara"

"euSkara INdartZeko LaN egIteN 
arI gara, BaINa hau eZ da SoILIk 
eSkoLarI dagokIoN ZerBaIt"

"eSkoLarI BuruZko IdeIa Bat IZaN 
ohI dugu BuruaN, eta ZaILa da 
aSkotaN horrekIN apurtZea"

Apirilaren 7an Hezkuntza 
Hitzarmena adostu zuen 
Eusko Legebiltzarreko 

gehiengo politikoak, 
etorkizuneko Euskal Hezkuntza 
Legearen oinarri izango den 
dokumentua. Orduan salatu 
genuen akordio horrek 
publiko-pribatu 
hezkuntza-eredu duala 
betikotzen zuela, ez zuela 
lehenesten eskola publikoa eta 
arriskuan ipintzen zuela bere 
etorkizuna.

Denborak arrazoia eman digu. 
Maiatzaren 5ean iritsi zen 

planifikazio dekretu berriaren 
zirriborroa Eusko 
Legebiltzarrera, zeinek 
Hezkuntza Hitzarmenaren alor 
pribatizatzaileenak garatzen 
dituen. Gogora dezakegu 
dekretu honek zehazten dituela 

ikastetxeen eskaintza egiteko 
irizpideak.

Alde batetik, maila berean 
jartzen ditu ikastetxe publikoak 
eta pribatuak, euskal hezkuntza 
zerbitzua delakoaren bidez. 
Etorkizunean ez dira egongo 
ikastetxe publiko eta pribatuak, 
baizik eta euskal hezkuntza 
zerbitzua osatzen duten 
ikastetxeak. Hala, 
desnaturalizatu egiten du 
publikotasunaren balorea eta 
berdin finantzatuko dira bi 
sareak, ditxosozko 
"doakotasuna" medio.

Publikoa da bidea

LurdeS IMaZ 
eHige-Ko KoorDinatZaiLea 

'Hazitik gora' da aurtengo Euskal Eskola Publikoaren jaiaren leloa. EHIGE

heZkuNtZa 
hItZarMeNak MaILa 
BereaN JartZeN dItu 
IkaStetxe puBLIkoak 
eta prIBatuak



Bestalde, ez dago inongo 
bermerik egungo ikaspostu 
publikoak mantentzeko, 
arriskuan ipintzen ditu lerro 
bakarreko ikastetxeak eta 
"hezkuntza aniztasuna" 
bermatu behar dela bezalako 
eufemismoak jasotzen ditu.

LOMLOEk zonalde guztietan 
plaza publikoak bermatu behar 
direla dioen arren, ez dago 
horren arrastorik EAEko dekretu 
berrian. Ikastetxe publikoei 
lehentasuna ematen zieten 
artikuluak desagertu egin dira 
dekretu berri honetan, eta ez du 
jasotzen plaza publiko berriak 
sortzeko konpromisorik.

Azken finean, eskarian 
oinarritutako planifikazio bat 
planteatzen du dekretu berriak, 
hain zuzen, jadanik porrot egin 
duen eredu bat, ez dizkielako 
bermatzen ikasle guztiei aukera 
berberak.

Egun indarrean dagoen 
planifikazio dekretuak (2009) 
gain eskaintza pribatua eta 
segregazioa sortu ditu, eta 
badirudi dekretu berria bide 
beretik doala.

Horren aurrean, eskola 
publikoa lehenetsiko duen 
planifikazioa aldarrikatzen 
dugu:

Ikasle guztiei aukera berdinak 
bermatuko dizkion planifikazio 
bat. Plaza publiko berriak 
sortuko dituena, gaur egungo 
dualtasunetik atera eta eskola 
publikoa erdigune izango duen 

hezkuntza-sistema bat sortuko 
duena.

Ikaspostu publikoak betetzea 
lehenetsiko duen eredua behar 
dugu, ez itunduz plaza 
pribatuak baldin eta plaza 
publikoak baldin badaude. 

Eskola publikoan inbertituko 
duen eredu bat, familia eta 
ikasleei kalitatezko hezkuntza 
eskainiko diena, arlo hauetan 
besteak beste: pertsonala; 
azpiegitura eta zerbitzuak; 
berrikuntza programak, 
kalitatezko erantzuna emango 
diotenak aniztasun egoerari; 
hezkuntza ez-formalerako 
programak.

Azken finean, eskola publikoa 
merkatu sistematik atera behar 
dugu, elkarrekin lan egingo 
duten ikastetxe publikoen 
sareak sortuz eta 
publikotasunaren baloreak 
erdigunean ipiniaz. 

eSkoLa puBLIkoa 
MerkatutIk atera 
Behar dugu, hoNeN 
BaLoreak 
erdIguNeaN JarrIZ

ALEA 13

Kultura eta begirada andanak bat egiten 
dute Bastida eskolan, eta, aniztasun 
honetatik abiatuta, hezkuntza prozesu 
propioa abiatu dute, zenbaki honetan 
bertan Itziar Gabilondo zuzendariak azaldu 
duen moduan. Prozesuan, ikasleen 
konpetentzia emozionala garatzen saiatzen 
dira, beti ere, berdintasuneko 
harremanetan oinarrituta. Lore guztiak aldi 
berean loratzen ez direla argi edukita, ikasle 
bakoitzaren ikaskuntza prozesuaren 
erritmoa errespetatzen dute, "inklusio 
erreala" lortzea helburu izanda. Prozesu 
horretan argi dute familien ekarpena 
ezinbestekoa dela, baina baita instituzioen 
laguntza ere.

Bastida eskola
baStiDa

Eskola publikoaren jaira eskulan berezia 
eramango dute Eltziego eskolako umeek: 
Hazitik gora! aurtengo leloa osatzen ari dira 
ardo botilen kortxoekin. Ikasgela 
bakoitzean hizki bat osatzen ari dira, eta, 
behin denak bateratuta, eskulan hori 
Bastidako eskolan utziko dute igandean, 
apaingarri moduan. Horrez gain, Beatriz 
Saenz de Samaniego zuzendariak azaldu 
duenez, asteak daramatzate klaseetan 
euskal eskola publikoaren gaia jorratzen, 
ikasleak ere horren garrantziaz jabetu 
daitezen. Eltziegoko umeez gain, 
Samaniego, Navaridas, Mañueta eta 
Villabuenako ikasleak dituzte 1934. urtean 
martxan jarri zen eskola aitzindari horretan.

eltziego eskola
eLtZiego

Igandeko jaira joateko animatzen buru-belarri 
ibili dira azken asteotan eskualdeko D ereduko 
ikastetxe publiko bakarrean: gurasoekin 
egindako komunikazio guztietan, bai paperean 
zein elektronikoan, horri erreferentzia egin 
diote, Ana Ortega ikasketa buruak nabarmendu 
duenez. Eskolatik ateratzean ere jaiaren abestia 
jartzen ari dira —sartzeko orduan, beti 
txalapartaren doinuak entzuten dira Arabako 
Errioxako inguru pribilegiatu horretan—, eta 
ikasleek etxera eraman dute abestia idatzita, ikas 
dezaten. Goiko mailetan Eneko Axperen 
biografia lantzeari ekin diote. Kalitatezko 

hezkuntza euskaraz bermatzea dute helburu  
eragin eremuko herrietan: Lantziego, Kripan eta 
Bilar. Horrez gain, erantzukizuna, begirunea, 
ulermena, autonomia, esfortzua, integrazioa, 
konpromisoa, ilusioa, baterako hezkuntza, 
justizia eta elkartasuna dituzte abiapuntu.

Lantziego ikastola
LantZiego

Igandera begirako prestakizunekin ibiltzeaz 
gain, Arabako Errioxako irakasleen artean 
formakuntza saio bat egin dute Oionen, 
maiatzaren 25ean. Jordi Collet hezkuntza 
adituaren eskutik, "komunitatea, familia eta 
eskolaren inguruan" aritu ziren hizketan, eta 
arras interesgarria izan zela dio Ramiro de 
Maeztu ikastetxeko Mikel Colomo ikasketa 
buruak. Azken egunotan eskolan Txapelpunk 
taldeko Iñigo Arrasate ibili da ere, eta zerbait 
esku artean badute ere, momentuz, ez dute 
misterioa argitu nahi. Oiongo ikasleez gain, 
inguruko beste herri batzuetako haur 
guztientzako eskola publikoa da Ramiro de 

Maeztu: Moreda, Labraza, Gorrebusto, Ekora, 
Assa, Serna, Meano eta Lapoblación (Nafarroa). 
350 haur inguru hartzen ditu, 2 urtetik 12 urtera 
bitartean, eta B eta D ereduak eskaintzen ditu. 
Errespetua, integrazioa, parte-hartzea, 
berdintasuna eta tolerantzia dituzte abiapuntu.

ramiro de Maeztu hLhI 
oion

Boluntario bila dabiltza Guardiako 
ikastetxean Pirritx, Porrotx eta 
Marimototsekin batera arituko diren 
dantzariak lortzeko, baina "beldur 
eszenikoa uxatzea" erraza ez dela aitortu du 
bertako zuzendari Oihane Eliok. 
Gainerakoan, guraso elkartearen eta 
zuzendaritzaren artean egin beharreko 
prestakizunekin ari dira igandeari begira, 
eta baita gurasoen eta ikasleen artean 
informazioa zabaltzen ere. Guardia, 
Paganos, Leza, Lapuebla de Labarca eta 
Bilarko ikasleak biltzen ditu ikastetxeak, eta 
A eredua amaierako urteetan mantentzen 
bada ere, B eredua da nagusi eskolan.

Victor tapia hLhI
gUarDia

Guardiako Samaniego ikastetxeko 
ordezkariak igandeko hitzorduan egongo 
direla aurreratu du bertako zuzendari Juan 
Francisco Bengoetxeak. Jaiari buruzko 
informazioa zabaltzen ari dira guraso eta 
ikasleen artean, besteak beste, web 
orrialdearen bitartez. Eskualdeko institutu 
publiko bakarra da Samaniego, eta 22 
herrietako ikasleak biltzen ditu bere 
instalazioetan. "Ez dakit nik horrenbeste 
herri hartzen dituen beste ikastetxerik 
egongo ote den Euskadin", dio Bengoetxea 
zuzendariak, eskualdean garraioa beti 
buruhausteen iturri izan ohi dela gogoan 
izanda. 

Samaniego BhI
gUarDia

Maisha MC (Eneko Axpe) 
hip-hop artistak ondu du 
Handitan Euskal Eskola 
Publikoaren Jaiaren kantua, 
Glaukoma taldeko Juantxo 
Arakama, Laize MC eta Nizuri 
Tazuneri taldeko Fani 
abeslarien kolaborazioekin. 

DJ, musika ekoizle, euskal hip 
hoparen bultzatzaile… ofizio 
eta afizio anitz ditu Maisha 
MCk, eta gainera, artea eta 
musika zientziarekin uztartzen 
ditu, izan ere NASAn ikertzailea 
da Axpe, eta San Frantziskon 
(AEB) bizi da. Halere, Bastidako 
jaiaren abestia sortzeko tartea 
hartu du hileotan Maisha MCk, 
eta bere filosofiarekin bat 
egiten duen abestia sortu du, 
gainera, elkarlanean. "Jendeak 
lorpentzat hartzen du ni 
NASAra iritsi izana, baina hor 
baldin banago, jaso dudan 
heziketagatik eta kanpoan ikasi 
ahal izateko izan ditudan 
bekengatik izan da, eta 
hezkuntza hori jendeak 
ordaindu du, bere zergekin. 
Horrek ahalbidetu du ni nagoen 
tokian egotea, nik aukera hori 
izan dut", esan du Barakaldoko 
musikari eta zientzialariak 
elkarrizketa batean.

Handitan abestiak hainbat 
mezu zabaltzen ditu eskola 
publikoaren defentsan. Hala 
dio: "Nik ez dakit oraindik 
handitan zer nahi deten izan, 
baina ikusiko nuke gustu 
handiz euskal eskola publikotik 
datorren edozein hiritar 
lehendakari". Eta 
nabarmentzen du inor ez dutela 
atzean utzi nahi: "Batzuk joaten 
dira eskolara goitik behera 
jantzita pilotariz, edo futbol 
kamiseta bizkarrean 'Nahikari'. 
Edo ez bata eta ez bestea, ez 
dago horren beharrik, 

hezkuntzak ezin du utzi ume 
bakar bat atzean bakarrik". 
Euskararen aldeko aldarria ere 
egiten du: "Ez dugu ahaztuko 
gure hizkuntza maitea. Zaindu 
dezagun denon artean 
hainbeste urtez izan dena gure 
territorio librea".

Kantaren bideoklipari 
dagokionez, Arriguri euskal 
bideogintza kooperatiba 
elkarte txikiak egin du. 
Bastidako eskolan eta 
Guardiako institutuan grabatu 
dituzte irudiak eta bideoak 
umeekin. 

Arriguri taldeak ekoitzitako bideokliparen fotograma bat. ArrIGUrI

Hip-hop soinuek lagunduta 
euskal eskola Publikoaren Jaiak 'Handitan' abestia aukeratu du. Maisha MC izan da egilea, Juantxo 
arakama, Fani eta Laize MC musikariekin batera. bideoklipa arriguri kooperatibak sortu du.

16 ALEA

Txoko ezezagunen hitzordua
Monumentu multzoa da bastidako hirigune historikoa, eta naturarekin eta mahastizaintzarekin loturiko 
balio handia dute inguruek. Hori guztia ezagutzeko bisita gidatuak antolatu dituzten jaiaren bueltan.  

erredakZIoa

"Bastida ez da hiru orritan 
kabitzen, izatekotan hiru 
liburutan". Hala idatzi du 
Miguel Larreina Gonzalez 
Mahastizaintzako eta 
Enologiako masterdun eta 
Arabako Errioxako herrien 
historian adituak. Larreinari 
esker dakigu 1242. urtean 
agertzen dela lehen aldiz 
Bastida izena idatzita, hain 
zuzen Fernando III.a erregeak 
Bastida hiri berria fundatu 
zuenean.

Erdi Aroan, berriz, 
ardogintzak bultzatuta, eraikin 
ikusgarriak, elizak edo jauregiak 
altxatu ziren. "Berrogei etxe 
armarridun baino gehiago 
daude Bastidan, bere neurriko 
beste edozein herritan ez 
bezala". Ondare horren 
garrantzia nabarmendu zuen 
Eusko Jaurlaritzak, eta kultura 
ondasun izendatu zuen 
hirigune historiko osoa, 
monumentu multzo 
sailkapenarekin. Halaber, 
Bastidako Jasokundearen eliza 
eta Udaletxea Monumentu 
Nazionalak dira.

Bastidako inguruetan, 
bestalde, natura eta nekazaritza 
elkarloturik agertzen dira 
bisitarien begien aurrean. 
Horra hor, San Gines ermitaren 
inguruko parkea, Toloño 
mendiaren igoera, udalerriko 
mahasti aberatsak edo herritik 
bertatik San Gines parkera 
joaten den Machimbraoko 
zidorra.

Harkaitzetako dolare ugari ere 
biltzen ditu Bastidak. Ingurune 
naturalean sakabanatuta 
daude, mahastien artean, 
lurraren lurretik bizpahiru 
metroko altueran azaleratzen 
diren hareharrizko arroken 
gainean. Guztira, hamabi 
deskubritu dituzte.

Bisita gidatuak 
Bada, ondare arkitektoniko, 
natural eta kultural horri 
erreparatu diote ere euskal 
eskola publikoaren jaiaren 
antolatzaileek, eta, Bastidako 
Udala eta Arabako Foru 

Aldundiarekin elkarlanean, 
Bastida eta bere inguruak 
ezagutzeko bi bisita gidatu 
antolatu dituzte, jaiaren 
aurreko egunean, larunbatean, 
ekainaren 4an hain zuzen. Bi 
motatako irteerak izango 
dituzte, Bastidako herria 
ezagutzeko eta mendi ibilia, 
mahastiak eta dolareak 
ezagutzeko. Bietan edo 
bakarrean parte hartzeko izena 
eman daiteke; lehen bisita 
16:00etan abiatuko da, plazatik, 
eta bigarrena ordu eta erdi 
beranduago, 17:30ean, plazatik 
bertatik. 

Machimbraoko zidorra. PHOT.OK

Monumentu multzoa da Bastida. PHOT.OK

Bastidako herriko plaza. PHOT.OK

Harkaitzetako dolarea. PHOT.OK

Barbara Goenaga aktorea, 
Zuriñe Hidalgo aurkezlea eta 
musikaria, Helene Alberdi 
kirolaria edo Katixa Agirre 
idazlea. Guztiak dira 
emakumeak, baina beste 
ezaugarri bat dute komunean: 
denek ikasi dute eskola 
publikoan. Igandeko jaian hori 
ere aldarrikatuko dute, sistema 
publikotik pasa diren emakume 
ezagunen adibideak jarrita.
Bastidako eta Oiongo guraso 
elkarteak kontaktuan jarri dira 
ekimena burutzeko. 

"Guk garrantzi handia ematen 
diogu hezkidetzari, eta, 
horregatik, nahi izan diogu 
txoko bat eskaini igandean", 

azaldu du Bastidako IGEko 
presidente Naiara Etxezarretak. 

Aitortu du gehienetan ez 
zaiela erraza egin jakitea non 
ikasi duten emakume ezagunek. 
"Horretan Googlek ezer gutxi 
laguntzen du". Halere, bururatu 
zaizkien emakumeen sare 
sozialetan arakatzen eta 
galdetzen ibili dira.

Horien erreferentzia emateko, 
haien argazkiak atera eta 
material birziklatuarekin 
egindako markoak lantzen ari 
dira. Jaiaren aurtengo leloari 
jarraiki, handitan zer izan nahi 
duten galdetzen zaienean, 
zenbait erreferente eskaini nahi 
dizkiete umeei. Jardun asko eta 
askotan egon daitezkeela 
jakinda ere, kopuru mugatu bat 

behar zuten, eta, horregatik, 
hamalau emakume aukeratu 
dituzte. Hasieran aipatutakoez 
gain, Aitziber Garmendia, 
Miren Arrieta, Irati Saez de 
Urabain, Jone Laspiur eta Itziar 
Ituño aktoreak, Pilar Kaltzada 
eta Kattalin Miner idazleak, 
Olatz Salvador eta Afrika Bibang 
abeslariak eta Maider Arregi 
bertsolaria aukeratu dituzte. 

Bastidan bertan jarriko dute 
ere burua sartzeko eta argazkia 
ateratzeko egurrezko egitura 
horietako bat, margolari, 
zientzialari eta astronauta 
banaren irudiarekin. Horrez 
gain, mural handi bat jarriko 
dute, ume bakoitzak handitan 
zer izan nahi duen idazteko 
aukera izan dezan. 

Emakumeen Itzuliaren lehen etaparen amaieran, Bastidako ikasleek emakume kirolariak animatu zituzten. BASTIDA ESKOLA

Erreferentzialtasuna helburu
eskola publikoan ikasi duten emakume ezagunen gaineko erakusketa txikia landu dute bastidako eta 
oiongo guraso elkarteek. eskolan hezkidetza lantzeko, funtsezkotzat jo dute umeek erreferenteak izatea.





HAZITIK GORA

22 ALEA

erredakZIoa  

 
Euskararen kaleko erabileraren 
zortzigarren neurketaren 
emaitzak argitaratu ditu 
Soziolinguistika Klusterrak, eta 
erabilera orokorrean ez da 
nabari gorabehera handirik. 
Hala ere, datu esanguratsuen 
artean dago gazteek eta haurrek 
egiten dutela gehien.

Euskararen lurralde osoko 
kaleetan 600.000 pertsona 
baino gehiago eta 200.000 
elkarrizketa baino gehiago 
behatuz egin zen neurketa 
2021eko iraila eta urrian. 
Horren arabera, Gipuzkoan 
erabiltzen da gehien euskara 
(%30,6), baina, hala ere, 
erabilerak 0,5 puntu egin du 
behera 2016tik. Nafarroan eta 
Ipar Euskal Herrian ere ikusten 
da jaitsiera. Bizkaian, berriz, 0,6 
puntu igo da euskararen 
erabilera, eta Araban, azken 
hamar urteetan, goranzko joera 
ere behatu da. 

Bestalde, gaztelania eta 
frantsesa ez diren beste 
hizkuntzek Araban dute 
presentziarik handiena (%4,6), 
eta Ipar Euskal Herrian, berriz, 
txikiena (%1,8). Hiriburuei 
dagokienez, Donostian, 
euskararen kale-erabilera 
%15,3koa da, eta gainerako 
hiriburuetan % 2,5-4 artean 
dago. Aipagarria da, hiriburuen 
hurrenkeran, Gasteiz bigarren 
postuan kokatu izana. Gogora 
dezagun Araba dela erabilera 
baxuena duen lurraldea.

Lurralde guztietan, haurrek 
hitz egiten dute gehien 

euskaraz, eta gutxien 
adinekoek. Gazteen eta helduen 
erabileren hurrenkeran, 
desberdintasunak daude 
lurraldez lurralde: gazteek 
helduek baino euskara gehiago 
erabiltzen dute Gipuzkoan, Ipar 
Euskal Herrian eta Araban, eta,  
Araban eta Ipar Euskal Herrian, 
gazteen erabilera da altuena 
(%6,2 eta %6,7 hurrenez 
hurren), haurren artekoenaren 
gainetik (%3,9 eta %4,9 
hurrenez hurren).

Gainera, azken bost urteetan, 
gora egin du gazteen 
euskararen kale-erabilerak. 
Gainerako adin-taldeen 
erabilerek ezin daiteke 
ondorioztatu aldaketa 

esanguratsurik izan dutenik 
estatistikoki, baina bai 1989tik 
hona, haurren, gazteen eta 
helduen erabilerek goranzko 
joera dutela. Adinekoen 
erabilerak, berriz, joera 
beherakorra du.

Zenbat eta gazteago, halaber, 
orduan eta gehiago gailentzen 
zaio emakumezkoen 
euskararen kale-erabilera 
gizonezkoenari. Portaera hori 
aurreko edizioetan ere behatu 
da. Adinekoen kasuan, 
gizonezkoek emakumezkoek 
baino gehiago darabilte 
euskara. Haurrak eta nagusiak 
batera daudenean euskararen 
erabilera altuagoa da, bereizita 
daudenean baino. 

Araban gazteen eta haurren erabilera da altuena. EHIGE

Haurrek hitz egiten dute gehien
euskararen kaleko erabileran ez da aldaketa handirik izan azken bost urteetan. Haurrak eta nagusiak 
batera daudenean euskararen erabilera altuagoa da, bereizita daudenean baino.  

H
amaika lan dute patata 
saltokian bezeroak 
erakartzeko, eta irudimenari 
eragin beharko diote. Egosiak, 
frijituak, kreman edo 
entsaladan; txotxongilo, 
meteorito edo munstro 

itxurarekin. Patata bati atera dakizkiokeen ertz 
guztietatik heldu diote Ane Gebarak (Gasteiz, 
1989) eta Aitor Vinagretek (Gasteiz, 1989) Patata 
minak kale ikuskizun berrian. Joan den 
ostegunean ALEArekin elkarlanean sortutako 
umore piezaren aurrerapen txiki bat eskaini zuten 
Zapatari kaleko egoitzan, eta, igande honetan, 
Bastidan ospatuko den Euskal Eskola Publikoaren 
Jaian arituko dira zabalago.  
Imajinatzen zenuten patata batek hainbeste aukera 
eman zezakeenik? Nolakoa izan da sortze prozesua?
Aitor Vinagret: Orain dela gutxi egin dugu gure 
lehen lana Anek eta biok, Eman egurre, Pinotxo 
izenekoa. Gogoa genuen objektuekin aritzeko, eta 
kasu horretan sukaldean aurki ditzakegun 
egurrezko erramintekin jolastu dugu. Oraingo 
honetan ere komikotasuna landu behar genuen, 
eta patatek eman digute horretarako aukera. 

Pataten munduan erabat murgildu gara, horien 
aukera guztiak aprobetxatuta.
Ane Gebara: ALEAk ere izan ditzakeen 
ezaugarriekin jokatu dugu, kilometro zeroko 
produktuarekin, gertutasunarekin. Guk geuk ere 
arabar bezala gauza asko ditugu aldarrikatzeko, 
eta oinarrizkotik abiatu gara: patatetatik.
Gure buruaz barre egiteko...
A. G: "Arabarra izateko, ze ondo egiten duzun 
euskaraz!" moduko esaldiak zenbat aldiz entzun 
ditugu? Bada garaia halakoak gainditzeko, ezta? 
Tira, ba oraindik ez ditugu gainditu. Halako 
oinarrizkoetatik tira egin eta patata batek eman 
dezakeen zuku guztia atera dugu.
A. V: Eta, aldi berean, aldarrikatu nahi izan dugu 
gu ere patateroak garela, eta harro gaudela. Hau 
esan nahi genuen: hemen euskaraz egiten dugu, 
eta, guri dagokigunez, antzerkia euskaraz egiten 
dugu. Askotan badirudi Arriagako produkzioetan 
bakarrik daudela, eta ez, Araban ere bagaude 
aktoreak, euskaraz lan egiten duten artistak.
Araban euskaraz lan egiten duten aktoreen artean 
loraldi txiki bat izan da?
A. G: Uste dut antzerkian eta ipuin kontalaritzaren 
munduan gauzak mugitzen ari direla. Jendea 

"Ginkana bat da lan 
hau; horma, atseden-
gune eta putzu artean"
ANE GEBARA ETA AITOR vINAGRET iPUin KontaLariaK eta aKtoreaK   

Kalean behera, badatoz patata saltzaileak erosleren bat aurkitzeko itxaropenarekin. Hori da ane gebarak eta 
aitor vinagretek duten azkeneko erronka: arabako patata mahai guztietara eramatea. oholtza ugaritan 
kontu kontari ibili eta gero, umoretik jendea saltokira erakartzea ez dute zaila 'Patata minak' lanarekin.  
testua: anakoz amenabar. argazkia: Mikel Buruaga.

gogoz dago gauzak egiteko. Beharbada gutxi gara 
beste leku batzuetan izan daitezkeen aldean, 
baina denok gaude kontaktuan, denok egin nahi 
dugu lan elkarrekin, egindakoak komentatzen 
ditugu... sare polita dagoela uste dut.
A. V: Batez ere euskaraz lan egiten dugunon 
artean. Elkar ezagutzen dugu, eta gogoa dugu 
kolektiboan lan egiteko.    
Ahozkotasuna lantzen duen talde bat ere osatu duzue. 
A. G: Arabazan da taldea, Itziar Rekaldek 
bultzatutakoa. Antzerkiaren mundua ez 
hainbeste, baina kontalaritzarena oso bakartia da.  
Zuk zure istorioa prestatzen duzu, zure boloa 
egin... eta bakardade horretatik pixkat ateratzeko 
eta kolektibo sentsazio hori izateko hasi ginen 
Rekalderekin. Gertuko jendea batuta, astero 
biltzen hasi ginen, ofizioaren inguruko gure 
zalantza eta gogoetarako leku moduan.
A. V: Pandemia garaiarekin batera areagotu zen 
bakardade hori, eta indarrak batzeko elkartzea 
erabaki genuen. Izenik gabe hasi ginen elkartzen, 
Itziarren etxean, lagunen arteko topaketan. Berak 
gai batzuk proposatu eta guk kontatzen genuen, 
modu informalean, eta oso polita izan zen. Ostean 
elkarte bat sortzeko proposamena egin zen, 

indarrak batu eta, bide batez, Arabako ipuingintza 
indartzeko asmoz.   
Zein da kezka nagusia kontalarien artean? 
A. G: Ezezagutza. Hasi nintzenean hori zen nire 
kezka nagusia. Ez dago ofizio hori ikas dezakezun 
lekurik, ikastaro solteak baino ez, eta oso 
bakarkako kontua da. Zalantza ugari izaten dira, 
eta horiek taldean konpartitu ahal izatea 
gozamena da. Nola osatzen da ofizioa? Gauza bat 
da ipuinak kontatzea, hobeto edo okerrago egin 
dezakezu, baina kontzienteki ipuinak kontatzea 
eta lanbide bezala hartzea beste gauza bat da. Eta 
lan horretan talde honek asko laguntzen du, 
konfidantzan, denetarik hitz egiten da, baita 
askotan tabua den diruari buruz... Ofizioa osatzen 
joateko modu bat da hau.
A. V: Ipuinek duten garrantzia eta esanahia zein 
den ikasteko ere balio du. Batetik, ikusi dugu 
ipuin batek dituen sinbologiak, eta hausnartzeko, 
ikertzeko eta ezagutzeko zenbat adar dituen. 
Batez ere Itziarren eskutik, bere esperientziatik. 
Gustatu zait nola jotzen dugun ipuinaren 
benetako esentziara. Eta, bestetik, kontalari 
moduan dugun ardura ere landu dugu, haurrekin 
batik bat.

A. G: Bereziki helduekin egin beharreko lana ere 
aipatuko nuke, ze askotan galdu egiten gara 
gehiegizko onkeriatan. Helduei ere zaplastekoak 
eman behar zaizkie ipuinekin eta ipuin denak ez 
direla ondo amaitzen esan.
Baloratzen da ipuin kontalaritza?
A. V: Uste dut falta dela ulertzea zer den ipuin 
kontaketa bat, helduen artean batez ere. Asko 
etorri dira gure saioetara, eta ohituta ez daudela 
nabaritzen zaie. "Hau zer da bakarrizketa bat?", 
galdetzen dute.
A. G: "Eta ez zara mozorrotuko?", izaten da beste 
bat. Kontalaritza egunerokotik ateratzen dena da, 
gorputz batetik, ahots batetik, eta zenbat gauza 
ikusi eta bizi daitezkeen pertsona horrekin 
konektatzen duzunean. 
Programazioetan "betegarri" izaten dira askotan 
ipuinak... 
A. G: Ez nuke hainbeste esango, baina askotan 
ikusten dugu ez direla zaintzen, ipuintxo batzuk 
dira eta kaleko edozein txokotan jarriko ditugu... 
Sinpletasuna da gakoa, nire ustez, sinplea 
dirudien kontalaritza da niri gustatzen zaidana, 
sukaldean kontu kontari arituko bagina bezala, 
baina sinpletasun hori lortzea ez da erraza; 
publikoaren arreta mantendu behar duzu, eta 
hori lan eta konstantzia batekin lortzen da. 
Antolatzaileen aldetik, beste eskaera bat izaten da 
ipuinak gai jakin baten inguruan prestatzeko 
proposatzea. "Egingo dizkiguzu ekologiari 
buruzko ipuintxo batzuk?". Publikoa oso azkarra 

da, eta gure ipuinekin behar duena irudikatuko 
du, ez dugu azpimarratu behar Txanogorritxuk 
basoa zaintzen duela, inork ez duelako 
imajinatzen baso hori zaborrez gainezka.      
A. V: Askotan fabrika bat garen sentsazioa dut, 
neurrira egindako ipuinekin. Dena xehe ematea 
nahi izaten dute, eta ipuinak iradoki egin behar 
du; Txanogorritxun bertan zenbat adar eta azal 
topa ditzakegun. Ez da baloratzen ipuinaren 
esentzia hori.  
Atzetik egin beharreko lana izaten da zailena kontalari 
edo aktore batentzat?
A. G: Bai, zalantzarik gabe. Sortze lana gogotsu 
egiten dugu, ordu pilo bat sartzen dugu... baina 
oso zaila da hori guztia baloratzea. Egun batean 
lan eta beste hamaikatan entseguak izaten ditugu, 
baina hori ez da lan-bizitzaren agirian jasotzen, 
ezta poltsikoan ere. Salmenta, txostenak, ideia 
bakoitzari jartzen diogun ilusioa, eta gero saio 
gutxi batzuk... Interesgarria litzateke hiru 
hilabetez boloak izatea, Euskal Herri osotik 
mugitu ahal izatea, baina uste dut hori konpainia 
handiek ere ez dutela lortzen. Etengabe egin, egin 
eta egin; sortutako horretaz disfrutatzeko 
aukerarik ere ez dugu izaten, beste bat prestatzen 
hasi behar garelako. Antzerkia eta kontalaritza 
tartekatzeak ematen dit lasaitasun pixka bat 
antzerkiarekin bakarrik ezingo nukeelako.     
A. V: Txostenak egin edo proiektuak aurkezten 
ordu ugari izaten dira, topera egoten gara, 
Oihanederrek laguntza bat ateratzen duela, Eusko 
Jaurlaritzak beste beka bat aurkeztu duela, eta 
bankuko kontua ikusten duzu gero, tira... Ginkana 
baten modukoa da lan hau; horma, atseden-gune 
eta putzu artean. Batzuetan deskantsatzeko 
lekuak daude, eta jarraian berriro pareta bat, 
gora... Hamaika saltsatan egon behar dugu 
aurrera egin ahal izateko, etengabe hurrengo lana 
zein izango den pentsatzen. Halere, oholtzan 
zaudenean, taldean konpartitzen ari zarenean, 
askotan aipatzen diren barruko tximeletak 
sentitzen dituzu, hor daude... Benetan hau da 
nahi dudana. 

"aSkotaN faBrIka Bat gareN 
SeNtSaZIoa dut, NeurrIra 
egINdako IpuINekIN" 

"araBaZaN taLdeaN ofIZIoko 
ZaLaNtZa eta gogoeta ugarI 
koNpartItZeN dItugu"

erredakZIoa

 
Zuiako Virgen de Oro 
ikastetxean hizkuntza eredua 
aldatzeko prozesua abiatu nahi 
dute. Hortaz, bertako guraso 
elkarteak familiengana jo du, 
iritzi bila. Bozketa baten 
bitartez jakin nahi dute 
proposamenak nahikoa babes 
eskuratzen ote duen. 
Asteazkenean egin dute 
bozketa presentziala. 
Orain arte ikastetxean B eredua 
—ikasgai guztiak euskaraz, 
Matematika izan ezik— eta D 
eredua eskaintzen dituzte. 
Mahai gainean jarritako 

proposamenak aurrera eginez 
gero, etorkizunean ikastetxeak 
D eredua baino ez luke 
eskainiko. 
"Uste eta sinesten dugu 
Hizkuntza Ereduaren aldaketa 
egiteko momenturik 
aproposenean gaudela", 
adierazi du guraso elkarteak, 

agiri batean. "Izan ere, eredu 
bakar batekin —D 
ereduarekin— lan egiteak 
erraztu egiten du pixkanaka 
martxan jartzen ari garen 
proiektu berritzaileak eta 
aldaketa metodologikoak 
arrakastatsuak izatea". 
Ohartarazi dute Matematikan 
ere "talde ezberdinen arteko 
interakzioa" bermatu nahi 
dutela, eta interakzio hau 
euskaraz izatea bultzatu nahi 
dutela. Alabaina, B eredua 
izateak dinamika hauek aurrera 
eramatea zailtzen duela azaldu 
dute, eta dinamika horietan 
ikasle horien parte hartzea ez 

Asteazkenean egin dute bozketa Virgen de Oro ikastetxean, familiek D eredu bakarraren alde egiten duten jakiteko. ALEA

D eredura jo nahi dute Zuian
Murgiako virgen de oro ikastetxeko guraso elkarteak bozketa bat antolatu du, D eredu bakarrera 
joateko aukeraz galdetzeko. "euskara erdigunean" jarriko duen hezkuntza eskaintza egin nahi dute.

d eredura JotZeko 
proZeSua Modu 
graduaLeaN egINgo 
dute, faMILIeN 
BaBeSa JaSoZ gero

dela bermatzen. Modu 
horretan, baliabide pertsonalak 
"optimizatzeaz gain", 
hezkuntza arreta "hobea eta 
kalitatezkoa" eskaini ahal 
izango dutelakoan daude. Horri 
gehitu diote D ereduarekin 
ikasleek "euskara maila hobea 
eskuratzen" dutela.

Ia familia guztiak
Guraso elkartea datuetan 
oinarritu da proposamena 
mahai gainean jartzeko. Izan 
ere, azken urteetan "familia ia 
guztiek D ereduko hautua" egin 
dutela jakinarazi dute 
kaleratutako agirian. Bestetik, 
datorren ikasturtean indarrean 
jarriko den curriculum berriak 
proposatzen dituen "erronka 
berriei erantzuteko" 
ezinbestekotzat jo dute 
prozesua. "Gure helburua da 
honekin bat egiten duen 

hezkuntza eskaintza bat egitea, 
euskara erdigunean jartzen 
duena, errealitate ezberdinak 
aintzat hartuz".
Argitu dute klaustroaren eta 
zuzendaritza taldearen 
laguntza izango dutela 
prozesuan.
Aldaketa, "modu gradualean" 
egin nahi dutela aurreratu dute 
antolatzaileek; hala, 
proposamenak aurrera eginez 
gero, Haur Hezkuntzako 2 
urteko gelarako matrikula 
berriei D eredua soilik 
eskainiko diete. "Noski, gaur 

egun eskolan B ereduan 
matrikulatuta dauden ikasleek 
eredu horretan bukatu ahal 
izango dute etapa, eta 2 urteko 
gelarako ez diren matrikula 
berriek B zein D ereduan 
matrikulatzeko aukera izango 
dute". Horrez gain, erantsi dute 
gaur egun matrikulatuta 
dauden ikasleen eredu aldaketa 
egiteko aukera ere ahalbidetuko 
dutela, zuzenean D ereduan 
murgildu nahi izatekotan. 

Ostegunean bertan 
jakinaraztekoak dira emaitzak, 
baina, horiek baliokoak izateko, 
familien %50ek parte hartu 
behar dutela ohartarazi dute 
eskola elkarteko kideek. Hori 
arazo izan ez dadin, aurreko 
egunetan boto presentzial 
aurreratua jasotzeko sistema 
abiatu dute, bai eta posta 
bidezko botoa emateko aukera 
ere. 

CurrICuLuM BerrIak 
propoSatZeN dItueN 
"erroNka BerrIeI" 
Modu egokIaN 
eraNtZuN NahI dIete



Euskara,
saski barruraino

araberri Saskibaloi Klubak euskara sustatzeko plana abiarazi du. ardatz guztietan eragiteko bideak markatu 
ditu, epe ertain-luzera begira: klubaren barruko eta kanpoko komunikazioan, taldeen egunerokoan, 

prestakuntzan, eta familiekin dituen harremanetan.

UNSPLASH

Sakonean



ALEA 31

A
raberrik bide berri bati ekin dio, amaitzear dagoen 
denboraldi honetan. Euskara sustatzeko plana 
abiarazi du, haren presentzia eta erabilera 
handitzeko. Erakundearen egiturari eragiten dion 
erronka da, saskibaloi klubaren ardatz guztietan 
eragina baitu: barruko zein kanpoko 
komunikazioan, familiekin harremanean, taldeen 

egunerokoan eta prestakuntzan. "Saskibaloiaz gain inguru sozialean 
eragiteko asmoan ematen dugun beste pauso bat da", azaldu du 
Erlantz Merikaetxebarriak, Araberriko koordinatzaileak. 

Urrian hasi zituzten lehen aldaketak. Asmoaren dimentsioa 
aintzat hartuta, ordea, epe ertain-luzean jarri dituzte begiak. 
Aldaketa horien lehen kimuak agerikoak dira, baina. Besteak beste, 
iragan igandean jokalari zein entrenatzaileei zuzendutako ikastaro 
trinko bat eman zuten, euskaraz: banakako kontzeptuen lanketa, 
talde jokoa hobetzeko. Ibai Ruiz de Aretxabaletak, Araberriko 
gizonezkoen lehen taldeko entrenatzaileak, sakondu zuen gai 
horretan, hogei parte hartzaileen aurrean. "Jokalariei tresnak eman 
behar dizkiegu osoagoak izan daitezen”", hausnartu zuen. 
Saskibaloiaren arlo teknikora zuzendutako gogoeta hori Araberri 
Euskaraz egitasmora heda daitekeela uste du Merikaetxebarriak. 
"Zenbat eta gehiago jakin, pertsona bezala osoagoa izango zara".   

Araberri Saskibaloi Klubaren bidea luzea da. 1994. urtean sortu 
zen, begiak saskibaloian jarrita. Gaur egun hemezortzi talde ditu, eta 
250 haur eta gaztek janzten dute Araberriko elastikoa. Ordea, azken 
urteetan begirada zabaltzea erabaki dute. "Klubari beste dimentsio 
bat eman nahi izan diogu, sozialagoa, ez bakarrik saskibaloira 
mugatuz". Ildo horretan, besteak beste, nesken saskibaloi taldeak 
sortu zituzten duela urte batzuk; gaur egun nesken sei talde dituzte. 
Bada, dimentsio sozialean sakontzeko asmoan, euskararen 
sustapenari heldu diote.   

Plana garatzerako orduan Arabako Foru Aldundiaren laguntza 
izan dute, baita Emun-ena ere, euskara eta berrikuntza soziala 
ardatz dituen aholkularitzarena. Laguntza ekonomikoaz gain, 
Merikaetxebarriak nabarmendu du "bereziki eskertzekoa" dela 
klubaren asmoak garatzean jasotako laguntza eta prestutasuna.

Oinarritik hasi
Klubaren egoera aztertzean euskararen erabilera oso baxua zela 
antzeman zuten. Diagnostiko horretatik abiatuta ekin zioten lanari, 
aurretik aipatutako ardatzetan. Lehen neurrien artean saskibaloiko 
kontzeptuen hiztegi bat sortu zuten: Saskhitzak. Emunen 
laguntzarekin egin zuten, "oso orokorra", entrenatzaileen artean 
banatzeko, euskaraz zekitenen zein ez zekitenen artean. "Euskaraz 
dakitenei tresna gehiago emateko asmoarekin egin geunen, eta 

testua eta argazkiak:
Jon rejado.

euSkarareN 
SuStapeNarI heLdu 
dIote, dIMeNtSIo 
SoZIaLeaN 
SakoNtZeko aSMoZ

LeheN NeurrIeN 
arteaN 
SaSkIBaLoIko 
hIZtegI Bat Sortu 
dute: SaSkhItZak

Sakonean

Sakonean

euskara ez dakitenei hitz gakoak errazteko: egunerokoan hitz batzuk 
txertatzeko lagungarria zaie". 

Hiztegia egitean, baina, lehen oztopoarekin topatu ziren: 
saskibaloiko hizkuntza teknikoa, nagusiki, ingelesez dago, horietatik 
batzuk gaztelaniara iragazi dira, baina euskarara gutxi pasa dira. 
"Kirol arloan emaitzak bilatzen dituzten taldeetan kontzeptu 
azkarrak bota behar direnean ingelesera jotzen da; horregatik, arreta 
berezia jarri dugu jokalari eta entrenatzaileen artean gertatzen diren 
harremanetan". 

Talde barruko komunikazioan abantaila izan dutela azaldu du 
Erlantz Merikaetxebarriak, batez ere gaztetxoenen kasuan. 
"Txikien taldeak entrenatzen dituzten pertsonek harreman 
handiagoa dute euskararekin, eta errazagoa egiten zaie". 
Erraztasun hori baliatzen saiatzen ari dira, entrenatzaileekin hitz 
egiten, betiere kontuan hartuta aldaketa horiek nekez gertatzen 
direla egun batetik bestera. 

Nagusiagoen taldeetan euskara txertatzea zailagoa dela aitortu du 
Merikaetxebarriak. Hori bera azaldu du Ibai Ruiz de Aretxabaletak, 
gizonezkoen Bigarren Maila Nazionalean jokatzen duen Legami 
Araski taldeko entrenatzaileak. Talde horretan lehiakortasuna 
lehenesten da, errendimendua, eta atzerrian jaio eta euskaraz ez 
dakiten jokalariak ere badaude. Hala ere, euskaraz dakiten 
jokalariekin banaka hitz egitean euskarara jotzen duela azaldu du 
Ruiz de Aretxabaletak. 

Iragan igandean antolatutako ikastaro trinkoa saskibaloiaren funts 
teknikoez euskaraz aritzeko aukeraren adibide argia izan zen. Baloia 
jasotzean, mugimendua gelditzean, eta mugitzean sor daitekeen 
abantailez aritu ziren saio hartan. Entrenatzailearekin batera lehen 
taldeko lau jokalari izan ziren (Mikel, Aitor, Asier eta Martin) eta 
kadete kategoriako mutilen taldeko beste lau (Urko, Jon, Marcos eta 
Markel). Bada, emandako azalpen guztiez gain, jokalariek ere 

Araberri Euskaraz ekimenaren barruan 
antolatutako saioetako bat, joan den 
igandean.



euskara baliatu zuten ikastaroan sortutako ataka bati konponbideak 
aztertzean. 

Komunikazioan, bultzada
Familiekin duten harremanaren kasuan aldaketa egun batetik 
bestera gertatu da, baina. Klubak gurasoekin duen harremana, 
askotan, informazio eta komunikaziorako teknologien bidezkoa da, 
eta mezuak gaztelaniaz zein euskaraz bidaltzen hasi dira. Familiak 
kexatu ez diren arren, mezuak luzeegiak direla jakinarazi dute 
batzuk. Beste batzuk, ordea, informazioa euskaraz helaraztea asko 
eskertu dutela jakinarazi du Merikaetxebarriak.  

Klubaren barruko komunikazioetan, euskara dakitenen artean 
euskararen erabilera hauspotzea erraza izan dela hausnartu du Maixa 
Utrerak, komunikazio arduradunak. Hala ere, beste arloetan gertatu 
bezala, trabak antzeman dituzte. "Euskaraz hasi, baina gaztelaniaz 
erantzuten dizutenean ez da arraroa hizkuntza betetik bestera 
pasatzea; baina dakigunon artean errazagoa da", zehaztu du Utrerak. 

Datorren denboraldian urrian hasitako lanarekin jarraituko du 
klubak. Horren adierazleetako bat Araberri Euskaraz ekimenaren 
barruan antolatutako ikastaroak dira. Dagoeneko bi egin dituzte: 
iragan igandekoa, eta otsailaren 27an Aitor Uriondo Axular Lizeoko 
zuzendari eta Gipuzkoa Basketeko kirol zuzendariak emandakoa. 
Urtea amaitu arte beste hiru dituzte aurreikusita; horietatik lehena, 
irailean. "Ikasturtea indarrak hartu eta gogotsu hasteko aukera 
emango digu", iragarri du Merikaetxebarriak. 

urtea aMaItu arte 
BeSte hIru SaIo 
dItuZte 
aurreIkuSIta; 
LeheNa IraILeaN

Protagonista

B
ilbotik Bovedara mugitzen da maiz Jon 
Benito Iza biologoa (Bilbo, 1958), duela 
zortzi bat urte bertan etxea erosi 
zuenetik. Ordutik txundituta dago bere 
bigarren herriko naturaren 
aberastasunarekin. "Mendebaldeko 
udalerri honetan, zorionez, oraindik 

ere mundu basatia da nagusi". Hainbeste atsegin 
du Gaubeako ingurumena blog bat ere zabaldu 
berri duela Un naturalista por Valdegovía 
tituluarekin. "Baso batetik, ibai batetik edo mendi 
baten tontorrera noan bakoitzean naturak 
eskaintzen dizkidan xehetasunak erakustea" da 
bere helburua. Ez da hasiberria zeregin hauetan, 
Sua argitaletxearekin Rutas botánicas por parajes 
de ensueño argitaratu baitu, eta dozenaka 
kolaborazio egin ditu aldizkarietan. 
Zer eduki mota biltzen ari zara 'Un naturalista por 
valdegovía' Gaubea inguruko blogean? Ibilbide 
botanikoak dira?
Denetarik da, ez dira bakarrik ibilbideak. Tituluak 
esaten duen moduan, naturalista baten 
kontakizunak dira. 
Zergatik sortu duzu bloga?
Une honetan erretiratuta nago, biologoa naiz 
formakuntza aldetik, eta biologiako irakaslea izan 
naiz orain arte institutu batean. Duela hogeita 
hamar bat urtetik hona natura argazkiak egin 

ditut, eta hainbat aldizkaritan parte hartu dut: El 
Mundo de los Pirineos, Zazpika, Euskal Herria, 
Nora… Baina papera desagertzen ari da, eta 
aldizkari gehienak itxi egin dituzte. Gaubeako 
artxibo handi bat dut, hemen beti ibili izan 
naizelako argazkiak egiten, landareenak batez ere, 
animaliak gaiztoak direlako eta mugitzen direlako 
kar-kar; eta horregatik pentsatu nuen hori guztia 
nonbaiten argitaratzea eta bitxikeria batzuk 
kontatzea norbaitek irakurri nahi izatekotan. 
Horrela sortu zen kontua.
Urte hasieran hasi zinen, ezta?
Lau hilabete daramatzat, eta 30 sarrera egin ditut, 
4.000 bisita izan ditut orain arte. Pozik nago.
Zer eskaintzen du natura aldetik Gaubeak?
Hemen natura basatia da. Gizakiak ukitutako zati 
bat dago, laboreak dituena, baina gainontzeko 
guztia mendia eta basoa da. Ni bizkaitarra naiz, 
eta klima eta landaredia aldetik desberdin 
samarra da. Hemen, gainera, udaberria 
txundigarria da, hemen dagoen aberastasun 
botanikoa ikaragarria da, eta horrekin asko 
disfrutatzen dut: arakatzen, ikusten, argazkiak 
egiten. Azkenean pentsatu nuen buruan edo 
ordenadorean sartuta nuen hori guztia nonbaiten 
gorde eta zabaldu behar nuela.
Nola aukeratu dituzu argitaratu dituzun hogeita hamar 
artikulu horiek?

"Estresatuta ibiltzen 
naiz udaberria hasten 
denean Gaubean"
JON BENITO IZA bioLogoa eta bLogaria

euskal Herriko paisaiaren eta landarediaren inguruan artikulu ugari idatzi eta gero, gaubean zentratu ditu 
bere asmo dibulgatzaileak Jon benito biologoak. blog bat zabaldu berri du bere bigarren etxean aurkitzen 
duen natura "basatiaren" aberastasuna aurkezteko. testua: estitxu ugarte Lopez de arkaute. 

Protagonista

Bi motatako sarrerak egin ditut, eta ikusten dut 
estatistiketan zenbat bisitari sartzen diren 
bakoitzean. Batzuk dira txangoak, zirkularrak, 
mendien inguruetan, eta hor ikusten dut bisita 
gehiago daudela, interes handia pizten dutela; eta 
beste batzuk tematikoak dira, gustuko dudan 
landare baten inguruko historia kontatzen dut. 
Asko gustatzen zait etnobotanika, hau da, landare 
horiek gizakiok nola erabili izan ditugun 
historikoki, ez sendabelar moduan bakarrik, 
edozein gauza egiteko. Ez dut deskribapen soil bat 
egiten, hainbat petalo edo hainbat zepalo, hori 
gogaikarria da, adituentzat salbu, baina adituek ez 
dute nire bloga irakurriko. Dibulgazio mailan 
jendeak eskertu dit egin dudan lan hori.
Landare berezi bat aukeratu beharko bazenu, zein 
izango litzateke?
Aukeratzekotan orkideak, basoko orkideak. 
Gainera orain da horien sasoia, eta Gaubean 
espezie asko dago: orchis, ophrys, anacamptis… 
Sua argitaletxearekin, adibidez, liburu bat egin 
nuen, Rutas botánicas por paisajes de ensueño 
izenekoa, eta hor eskualde honetako hiru txango 
jaso ditut: bata da Gesaltza Añanatik Arreora 
doana; bestea da Coronas mendia, Valderejon, eta 
hor orkideen ibilbide bat dago; eta hirugarrena 
Santa Katalinako lorategi botanikoa da, baina 
zoritxarrez orain itxita dago.

Espezie moduan, beraz, landare bereziak dira 
orkideak. Zergatik?
Landare bakar bat ere ez nuke aukeratuko, baina 
talde bezala orkideak aukeratuko nituzke, dudarik 
gabe. Biologikoki oso bitxiak dira, goi mailako 
eboluzioa eduki dute, eta intsektuekin batera egin 
dute eboluzioa. Beste alde batetik, orkidea beti 
oso gauza exotikoa iruditu izan zaigulako, saltzen 
dituztelako dendetan, oso handiak eta oso 
exotikoak direlako, baina basoko orkideak ere oso 
politak dira. Gauza da hurbildu behar zarela. 
Horretarako nago ni.
Argitaratu dituzun txango horietan, landareez gainera, 
beste zerbait aurki daiteke? 
Bai. Fosilak ere sartu ditut, eta anfibio batzuk, 
tritoia edo arrabioa. Onddoak ere, eta fauna ahal 
dudan neurrian, baina zaila da.
Udaberria da zuretzat urtarorik emankorrena?
Orain, ziur aski, estresa sortuko zait. Etorri naiz 
bidean loraketa ikustera, eta, edo lasaitzen naiz 
pixka bat edo urduri jartzen hasiko naiz, ezin 
dudalako nahi dudan guztia hartu. Adibidez, 
Espejo eta Añana artean, eguzkiak gehiago jotzen 
duelako edo espazioa zabalagoa delako, hor 
udaberria ikaragarria da, Bizkaian edo Gipuzkoan 
ez duzu horrelakorik topatuko inolaz ere. 
Nondik hasiko zara udaberriak eragin dizun estresa 
arintzen?

JON BENITO JON BENITO

Ekiloreak. Ekiloreen laborantzek paisaia edertzen 
dute uda partean. Argazkia Gesaltza Añanatik gertu 
dago eginda. Atzean, Artzena mendilerroko mendi 
harroak ikusten dira.

Orobanche generoko loreak. Ez dute klorofilarik 
(ez dira berdeak) bizkarroiak direlako. Ez dute 
fotosintesia egiten, eta sustraien bidez elikagaiek 
lapurtzen dizkiete beste landare batzuei.

Lagun batek esan dit Estulizen badagoela txango 
zirkular bat, eta agian horra joko dut.
Inguruan dugun landaredia oso gutxi ezagutzen dugu.
Bai. Oso gutxi. Ikusten dugunarekin 
konformatzen gara, baina espezie bakoitzak badu 
historia bat kontatzeko, gero kontua da ondo edo 
gaizki kontatzea. Blogarekin istorio horiek kontatu 
nahi ditut.
Etnobotanika da gehien interesatzen zaizun atala?
Ez, ez bakarrik. Noizean behin aspektu biologiko 
hutsak ere oso interesgarriak dira. Adibidez, bada 
orkidea bat erle-lorea edo erle-belarra izena 
duena. Zuk ikusten duzu lore hori eta erlastar bat 
ematen du, eta forma hori hain justu landareak 
sortu du eboluzioarekin erleak erakartzeko eta 
polinizazioa errazteko, goi mailako eboluzioa da. 
Hori biologia hutsa da, baina ondo kontatuta oso 
polita da. Edo landare pozoitsuak. Horien 
inguruan berariazko sarrera bat egingo dut 
udazkenean, horiek fruituen bidez identifikatzen 
direlako batez ere. Basaperrexila (Cicuta), 
adibidez, ez da apenas bereizten, eta toki 
guztietan dago; aurreko egunean tabernara 
eraman nuen, eta jendea harrituta zegoen. "Hau 
da basaperrexila?",  galdetzen zidaten. Horiek 
ikuspuntu biologiko batetik badute zer 
kontatzeko: pozoitsuak dira, bihotzekoak sortzen 
dituzte; eta beste batzuk badute aspektu 
etnobotanikoa eta magikoa ere, ez berez 
magikoak direlako, baizik eta lehen uste zutelako 
jainkozko propietateak zituztela.
Denetariko paisaiak eta landareak ezagutu eta gero, 
zergatik zentratu zara Gaubean? 
Euskal Herri osoa zeharkatu dut, mendiak eta 
basoak, aldizkarietan enkarguak egiten 
zizkidatenean, baina orain nire ihes egiteko 
modua Bovedara joatea da, eta urtean zehar nire 
paradisua da. Hemen aukera asko ditut, ordubete 
batean egiten dut txango bat eta fosilak edo 
onddoak topatzen ditut; dena da oso basatia eta 
oso bizigarria, horregatik bloga Gaubeari buruz 
egin nahi izan dut. 
Gaubean bertan badaude alde botaniko desberdinak?
Batez ere hegoaldea dago, karraskaz beteta, eta 
iparraldea, non pagadiak eta harkaitzak aurkitzen 
ditugun, eta kareharri horiek ere ikaragarriak dira; 
landare errupikolak aurki daitezke, oso ederrak, 
batzutan norbaitek zizelkatu dituela ematen du. 
Hor badago txango bat La Horcatik Recuenco 
mendira, non arteak, pinuak, pagoak eta ezki pare 
bat ere aurkitu ditzakegun. Eta errekek ere badute 
bere ekosistema propioa. 

JON BENITO

Erle-lorea (Ophrys apifera). Basa orkidea honen 
loreak erle baten itxura du. Engainu horren bidez 
erlearen arra erakarri nahi du. Hori lortuta, lorearen 
polena intsektuaren ileetan geratuko da itsatsita eta 
horrek hurrengo lore baten bila joango denean 
polinizazioa bideratuko du.

Arrabioak. Basoan bizi diren anfibio ederrak dira. 
Haien koloreez baliatzen dira harrapakariei pozoitsuak 
direla ohartarazteko. Ugaltzeko ur garbietara abiatuko 
dira, baina gero basoan biziko dira.

JON BENITO

Iritzia

T ematiak omen gara euskaldunok, burugogorrak jaiotzez edo 
doktrinaz, geureari eutsi nahi, antza. Eutsi eta biziberritu, 
eman ta zabal zazu klobari zaharrak zioen bezala, baina 

batzuk neurrian nahi dute euskalduntze hori, mugatua badaezpada. 
Eta hitz egiten edo aldarrikatzen hasi orduko matrakalariak, 
matrakazaleak edo argiago esanda, pelma hutsak garela dioskue, 
"turra" ematen dugula euskararekin.

Imajinatzen duzue zer nolakoak entzun beharko genituzke "no me 
des la turra con el castellano" esatera ausartuko bagina? Izan ere, 
hori bai derrigorrezkoa euskal hiritar edo espainiar nazionalitatea 
izan nahi duen edonorentzat: gaztelania jakin, erregeari 
zintzotasuna erakutsi eta konstituzioari men egin.

Azken hamarkadetan nahiko garbi adierazi da zein den euskaldun 
eta euskal hiritar izatearen ezberdintasuna, baina zenbaitzuk ez 
dute ulertu nahi. Are gehiago, gatazka iturri egin nahi dute. "Euskara 
da euskaldun egiten gaituena" esan omen zuen politikari batek, eta 
berehala hainbat letagin nabaritu zituen lepoan. Dirudienez, 
itzulpenak sortu omen zuen gaizki-ulertua, baina, ondo azaldu 
arren, animaliak ez du hezurra erraz libre uzten.

Euskaldun izatearen harira, lagun zahar batek geure buruari ziri 
ederra sartu diogula defendatzen zuen; euskalduna euskara duena 
bezala identifikatzeak erabilerari kalte egiten ziola, eta euskaraz 
aritzen dena zela euskaldun esaten zigun hark. Jabegoak edo 
ezagutzak baino, erabilerak egiten gaituela euskaldun. Eta zer esan 
lagunok, ados egon gaitezke baieztapen horrekin, ezta?

Bide batez, Soziolinguistika Klusterrak egindako euskararen 
erabileraren inguruko azken kale neurketak ez gaitu oso lasai utzi 
euskaltzaleak. Leku gehienetan ozta-ozta eutsi zaio duela bost urte 
jasotako datuei, eta nonbaiten baita jaitsi ere. Hala ere, gure hiriari 
dagokionez, pozik egoteko datu bat jaso genuen: Gasteizen 
erabilerak gora gein du, eta bigarren hiriburu euskaldunena gara 
arlo horretan, Donostiaren atzetik. Dena dela, datu apalak dira, eta 
badago zer hobetu, jakina.

Honen harira, aurreko batean esperantza izpi bat piztu zitzaidan 
Alde Zaharreko kaleetan paseoan nenbilela: bat-batean, norbait 
kantuan euskaraz ari zela nabaritu nuen nire bizkarrean, 
gibelaldean, buelta erdia eman eta hor ikusi nuen neskatila 
euskalduna, kantuan, amaren eskutik oratuta zihoala, biak zapia 
buruan, txilaba soinean, auzoko ikastetxe publikoko jolaslekutik 
irten berri. Eta bere matraka soinu atsegin egin zitzaidan.  

"hItZ egIteN edo 
aLdarrIkatZeN haSI 
orduko peLMa 
hutSak gareLa 
dIoSkue" 

Matraka

IñakI LaZkaNo
eUSKara teKniKaria



#Alea

A leakide eta lagun artean, 
Zapatari kaleko egoitza 
inauguratu eta irudi 

korporatibo berria aurkeztu 
zuen ALEAk joan den 
ostegunean. Ane Gebara eta 
Aitor Vinagreten Patata minak 
lagun, arabar euskaldunon 
komeriak biltzen dituen 
obrarekin, etapa berriari 
umorez ekin dio, garai berri bati 
heltzeko prest.  

@aNaMeNaBar

Sarean
Plazera izan da Arabako Alearen etapa berriaren 
aurkezpenean egotea. "Patata" emozionatu 
zaigu guztioi 

IratI ICIar
@iratiiciar

Arabako Alearen egoitza berria, Zapatari 
kalearen hasieran. Gaur inaugurazioan. Nolako 
barreak. Urte askotako!! 😍😍
Harpidetuta zaude?BLaNCa urgeLL

@b_urgell

Zorionak Aritz Martinez de Luna eta talde osoari!  
Asmatu duzuela esango nuke. Irudi aldaketak 
freskotasuna ekartzen du eta bulego berriaren 
kokapenak Arabako euskal komunitateari 
gertutasuna.

IraItZ 
goLdaraZeNa

@ztiari

Talde bikain bat aldizkari bikain baten atzean. 
Arabako Aleak egoitza berria du. Eta irudia ere 
bai. Aupa zuek!!!edurNe 

BegIrIStaIN
@ebegiristain

Zorionak lantalde osoari orain arte egindako lan 
itzelagatik eta azken aldaketa hauengatik! Hazten 
jarraitzea da erronka eta horretarako bidelagun 
izango gaituzue.

roBer 
gutIerreZ

@robergutierrez

Irudi korporatibo berria aurkezteko eta Zapatari kaleko egoitza inauguratzeko ekitaldi txiki bat egin zuen 
iragan ostegunean Arabako ALEAk, hainbat Aleakide eta lagunen babesarekin. Ane Gebara eta Aitor 
Vinagretek landutako Patata minak aurkezteko une egokia izan zen ere, arabar euskaldunon komeriak 
biltzen dituen kale ikuskizuna. Ager vasconum lurraldean euskaldun izateagatik bizi eta entzun behar 
izan ohi direnek barre andana eragin zuten bertaratutakoen artean. Hemendik aurrera, beraz, Gasteizko 
hiri erditik Arabako informazioaren berri emango dute ALEAko kazetariek. argazkiak: Juanma gallego. 

Irudi eta egoitza berriak aurkeztu ditu aleak, lagun artean 

irUDitan

Bidali zure argazkiak testu labur 
batekin: erredakzioa@alea.eus

Astekoak gizartea

aNakoZ aMeNaBar
Uztailaren 2an egingo dute aur-
kezpena, baina horren aurretik  
hainbat ekitaldi antolatu ditu sor-
tu berri den EHGAM Gorbeialdea+ 
taldeak; Izarran izango dira lehen-
dabiziko saioak igandean, ekai-
naren 5ean. LGTB kolektiboa 
landa gunean ere "existitzen dela" 
aldarrikatu nahi dute, eta alde 
egiteko "inolako asmorik" ez du-
tela. Urte askoan herritar ugarik 
egindako hausnarketen ondorio 
jaio da taldea Oier Azkarraga (Zuia, 
1990) kideak azaldu moduan.    
Lehen ohikoa izaten zen LGTB ko-
lektibokoen artean herrietatik hirie-
tara joatea identitate sexuala ano-
nimotasunean gordetzeko. Aldatu al 
da joera hori? 
Historikoki hala izan da, eta askok 
alde egin dute hiri handietara, 
Bartzelona edo Madrilera kasu, 
batzuetan ikasteko edo lan egite-
ko aitzakiarekin... Hor erbeste 
handi bat egon da, eta nabaritu 
da. Momentu honetan ikusten ari 
garen joera, ordea, eta beharbada 
ez da joera nagusia, gure herrie-
tara jende gazte pilo bat etortzen 

ari dela, horietako asko kolekti-
bokoak direnak, eta hori oso poz-
garria da.  
Zailagoa da egunerokoa herrian ala 
abantailak ditu? 
Imajinario kolektiboan zailtasu-
naren ideiak badu oraindik bere 
pisua. Baina, era berean, uste dut 
herrietan beste gauza bat ere ger-
tatzen dela; denok ezagutzen dugu 
elkar, eta elkarren arteko babes 
gehiago ere badago. Hori ere po-
sitiboa da halako kolektiboak ba-
bestuta daudela edo erabat baz-
tertuta ez daudela sentitzeko.
Interesgarria iruditzen zait herrien 
idiosinkrasia; herrietan bakoitza 
nor den eta zertan dabilen bada-
kigu, eta gertutasun hori errazta-
sun bat ere badela uste dut. Behar-
bada askatasun gutxixeago dago, 

baina errazagoa da taldekoen 
arteko elkar ezagutza hori.
EHGAM Gorbeialdea+ taldearekin 
pauso bat ematea erabaki duzue?
Behar bat bazegoela aspaldi ikus-
ten genuen, beti egon da. Lanke-
tatxoak beti egon dira, baina ez 
zegoen antolatutako talderik eta 
uste genuen inportantea zela. 
Orain gutxi KOSA hausnarketa 
prozesua izan da Euskal Herriko 
Sexu Askapenerako Mugimendua 
berrasmatzeko helburuarekin,  
eta horren baitan ikusten genuen 
aukera egokia zela guk geuk ere 
aurrerapauso bat emateko, Gor-
beialdean halako kolektibo bat 
sortzeko.  
Nolako taldea osatu duzue Gorbeial-
dean?
Talde dexente anitza da. Zuia, 
Urkabustaiz eta Urduñako herri-
tarrak daude; hain zuzen, horre-
gatik jarri diogu "+" ikurra, ez 
delako soilik gure eskualde her-
tsiko jendea. Eta herritarrei da-
gokienez ere askotarikoak dira. 
Joera bat izan da historikoki 
EHGAM gayen kolektibo bat zela 
pentsatzea, eta KOSA  zikloarekin 
saiakera bat egon da LGTB kolek-
tiboaren beste siglak ere barne-
ratzeko; Gorbeialdean behintzat 
lortu dugu, eta interesgarria da. 
Kolektiboan jende asko dago, gure 
artean oso ezberdinak, bizipenez, 
adinez eta beharrez ere bai.
Edadeko lagunak ere badaude? 
Edadeko lagun asko ez dago. Behar 
bereziak dituzten herritarrak dira, 
eta horri ere ekin beharko diogu.  
Zer eskainiko du EHGAM Gorbeialdea+ 
taldeak? 
Ikusten dugu hemen behar bat 
dagoela existitzen garela azpima-
rratzeko. Hemen gaude. Gure 
herriak dira, hemen bizi gara, 
hemen jaio dira batzuk eta be-
randuago etorri dira beste batzuk...  
Gure herriak dira, eta ez daukagu  
inolako asmorik alde egiteko. Ni-

"ortzadarraren 
kolore guztiak 
aldarrikatzera 
etorri gara"
OIER AZKARRAGA eHgaM gorbeiaLDea+ taLDeKo KiDea 

Landa inguruetan ere Lgtb kolektiboaren beharrak nabarmendu eta 
ikusgai egiteko helburuarekin jaio da gorbeialdeko taldea.

"gure herrIak dIra, 
heMeN BIZI gara, eta 
eZ daukagu INoLako 
aSMorIk aLde 
egIteko" 

retzat hori bada gako garrantzitsu 
bat: ikusaraztea. Azken urteetan 
Gorbeialdean era askotako lan-
ketak egin izan dira, eta hori oso 
poztekoa da, baina halako kolek-
tibo bat behar genuen. Urte as-
koren ostean, eta jende askoren 
hausnarketaren ostean, talde hori 
sortu dugu, eta bagatoz kolorea 
ematera eta ortzadarraren kolore 
guztiak aldarrikatzera.
Gorbeialdetik kanpo ere ari dira la-
nean...
Uste dugu inportantea dela azpi-
marratzea hemen ere existitzen 
garela, landa inguruetan ere ba-
gaudela, eta joera orokortua da 
Araban. Gorbeialdeaz ari gara  gu, 
baina Mendialdean ere Asterixkes 
deituriko kolektiboa sortu dute,  
eta Aiaraldean ere badago kolek-
tibo berri bat LGTB  gaiak lantzen 
dituena. Ikusten ari gara Gasteiz-
tik kanpo ere gero eta gehiago 
sortzen ari direla, eta oso pozga-
rria da.
Ikusgunek 27 gertakari LGTBI+fobi-
ko zenbatu ditu 2021eko txostenean, 
eta Gorbeialdeko intzidentzien haz-
kundeaz ohartarazi du.
Bai, argia da. Ikusgunek ondo 
adierazten duen bezala, azken 
urteetan ikusi izan dugu gure ko-
lektiboaren aurkako jazarpena 
izan dela: margoketak egon dira, 
erasoak ere bai... Duela aste gutxi 
gure eskualdean bikote bati harri 
batekin eraso zioten "marikoi 
zikina" oihuen ondotik.  Ikusten 
dugu erasoak egon badirela, bai-
na nik duda dut eraso gehiago 
dagoen edo erasoak salatzeko 
gaitasun gehiago daukagun gaur 
egun. Hori ere azpimarratu behar 
da. Egia da badagoela diskurtso 
oso bat zenbait hedabide, alder-
di eta eragileren artean gure aur-
kako gorrotoa sustatzen ari dena, 
behin eta berriz bultzatzen ari 
dena, eta horrek baldintza egokiak 
sortzen ditu gure aurkako erasoak 

dohainik ateratzeko. Baina gure 
partetik ere badago salatzeko joe-
ra handiagoa, eta hori poztekoa 
da. Nire kasuan, esaterako, duela 
hamar urte edozein herritako jaie-
tan "marikoi zikina" esan izan 
balidate, ez nukeen  ezer egingo, 
burua jaitsi eta tira... Oraintxe 
aurre egingo nioke horri, eta sa-
laketa egingo nuke nire aurkako 
eta kolektiboaren aurkako eraso 
moduan; duela hamar urte ziu-
rrenik ez zen horrela izango.
Nondik hasiko da lanean taldea? 
Momentuz taldea sortzen eta osa-
tzen ari gara. Hilabete honetan 
zehar hainbat ekintza izango di-
tugu, baina gero beharren arabe-

ra egingo dugu lan. Gure taldeki-
deen artean bi behar nagusi na-
barmendu ditugu une honetan; 
batetik, lehen aipatu bisibilitatea  
aldarrikatu nahi dugu gure he-
rrietan; eta, bestetik, guk dugun 
errealitatearengatik familia eredu 
desberdinak aldarrikatu nahi di-
tugu, familia heterozentratuetatik 
harago beste familia batzuk ere 
badaudelako.   
Asteburuan izango duzue lehengo 
ekitaldia, Izarran. 
Aurkezpen ekitaldiak ekainaren 
5ean hasiko dira Yogurinha Bo-
rovaren ikuskizunarekin batera,  
17:00etan, Izarran. Beste jardue-
ra batzuk ere izango dira, baina 
uztailaren 2ko aurkezpena eta 
sexu askapen jaia nabarmendu 
nahi ditugu, Zuiako gaztetxean. 
Gainera, ekainaren 28an Gasteizen 
egingo den manifestazioan he-
rrietan sortzen ari garen kolekti-
book bloke bat egingo dugu, eta 
landa eremukoak gurekin parte 
hartzera gonbidatu nahi ditugu.

EHGAM Gorbeialdea+ taldeko kidea da Oier Azkarraga. ALEA

"dueLa haMar urte 
'MarIkoI ZIkINa' eSaN 
IZaN BaLIdate, eZ 
NukeeN eZer egINgo, 
Burua JaItSI eta..."

astekoak kultura

erredakZIoa
Ruiz de Bergara jauregian eraiki-
tzen ari diren Gasteiz Antzokiak 
Izaskun Arrue Kulturunea izango 
du izena, udalak hala erabaki eta 
gero. Izendapen horrekin, Gas-
teizko euskalduntze prozesuan 
aitzindari izan zen Izaskun Arrue  
Goikoetxea euskaltzalea omendu 
nahi du udalak. 

Aldebakarreko erabakia izan da 
udalak hartu duena, Lazarraga 

Kultur Elkarteko kideek ohar ba-
tean azaldu dutenez. Beste izen 
bat proposatu zuten kulturgune 
berrirako, esan dutenez, "baina 
Gasteizko Udalak, hainbat arrazoi 
tarteko, ez du aintzat hartu egin-
dako proposamena". Hala ere, 
proiektuaren "izenari" baino, 
"izanari" erreparatu nahi diotela 
esan dute Gasteiz Antzokiaren 
sustatzaileek, eta azpimarratu 
dute bide horretatik jarraituko 

dutela aurrerantzean ere Gasteiz-
ko euskaltzaleek, "Gasteizen eus-
kararen normalizazioan kultura-
ren esparrutik eragiteko asmotan 
proiektu sendo baten oinarriak 
lantzen". Gasteiz Antzokiaren eta 
Euskararen Etxearen izaera, fi-
nantzaketa eredua eta kudeake-
ta zehazteko prozesua oraindik 
martxan dago. Lazarragak argitu 
du hurrengo hilabeteetan ekingo 
zaiola "izana hezurmamituko 
duen ezaugarriak zehazteari". 
Hala, duela hamar urte hasitako 
lana hurrengo hilabeteetan mur-
gilduko da eremu berrietan; "izan-
go ahal da Gasteizen nahi eta 
behar den kultur egitasmo eus-
kaltzale eraginkorra martxan jar-
tzeko".

Gorka Urtaran alkateak bere 
aldetik azaldu du keinu honen 
bidez, eskerrak eman nahi diz-
kiotela Izaskun Arrueri "gasteiz-
tarren belaunaldi berriei hizkun-
tza transmititzeko erakutsi duen 
konpromisoagatik eta egindako 
ahaleginagatik. Izaskun Arrue 
Kulturunea, ilusioz beteriko az-
piegitura hau, euskararen pizga-
rri izango da Gasteizen", esan du.

Arrue ikastolen mugimendua-
ren bultzatzaile handienetakoa 
izan zen. 1927an Nafarroan jaio-
takoa, Lezaeta herrian eman zituen 
lehen eskolak. 1960ean Gastei-
zera joan zen, eta hiru urte on-
doren hasi zen lehen eskolak 
ematen, bere etxean bertan. 1967. 
urterako, zenbait laguntzailerekin, 
80 bat ikasleri klaseak ematen 
zizkien, alokatutako etxe batean. 
1969an, eskolari izen bat jarri 
behar izan zioten, ikastola hitza 
aipatu gabe, jakina. Izen berria 
Colegio Padre Raimundo Olabi-
de izan zen, gaur egun Olabide 
ikastola bezala ezaguna. Ogibidez 
erizaina bazen ere, jardun hori 
eta irakaskuntzarena tartekatzen 
zuen Arruek. 2016an hil zen.

Ruiz de Bergara jauregiaren obrak aurten amaituko dituzte. GASTEIZKO UDALA

antzokia, Izaskun 
arrueri eskainia
ruiz de bergara Jauregian garatuko den proiektua izaskun arrue 
Kulturunea deituko dela erabaki du gasteizko Udalak; Lazarraga 
Kultur elkarteak bere proposamena kontuan ez hartzea leporatu dio.

Hamaika saltsa

Gasteizen izango da Milanes
Lau kontzertu eskainiko ditu Santa Maria katedraleko 'Kontzertuetan eta irekita' zikloak ekaina eta 
uztaila bitartean; abesbatzak eta 'Zinema elizpean' zikloa ere izango dira bertan udan zehar. 

erredakZIoa

Santa Maria katedrala berriro 
ere Kontzertuan eta irekita 
egongo da aurtengo udan, 
ekaineko eta uztaileko kultur 
programazio zabal batekin. 
Ekainaren 25ean, uztailaren 9an, 
16an eta 23an askotariko 
proposamenak eta musika 
estiloak biltzen dituen kontzertu 
zikloa izango da, besteak beste, 
Pablo Milanes kubatarrarekin.

Hala, ekainaren 25ean, 
larunbatean, lehen Jazz Fusio 
errezitaldia egingo da elizpean, 
Tomas Merlo musikari, 
konpositore eta 
moldatzailearen eskutik. 
Mallorcako artistak Crisis 
diskoa aurkeztuko du, 70eko 
hamarkadaren amaierako eta 
80ko hamarkadaren hasierako 
jazz rockaren eragina gogora 
ekarriz.

Uztailaren 9an, euskal musika 
entzungo da, Mikel Inunziaga 
kantariaren errepertorioarekin. 
Euskarazko hainbat lan 
aurkeztuko ditu. Uztailaren 
16an, All a TAG oihukatuz 
Kataluniako Metropolitan 
Union laukoteak barbershop 
estiloaren erritmora joko du. Eta 
zikloa uztailaren 23an amaituko 
da gaztelaniazko egile 
abestiaren adierazle 
nagusietakoa den Pablo 
Milanesekin. Interpreteak 
Kubako eta Amerikako 
musikako genero ugari ekarriko 
ditu eszenatokira.

Lau kontzertu horiez gain, 
hurrengo hilabeteetan 

abesbatzak, musika klasikoa eta 
Zinema elizpean zikloa izango 
dira. 

Ekaina Arabako abesbatzen 
hilabetea izango da. Arabako 
Abesbatzen Federazioak, 
Laboral Kutxarekin lankidetzan, 
bost emanaldi programatu ditu, 
ehunka ahots eta askotariko 
errepertorioekin. Kontzertuak 
19:45ean izango dira, ekainaren 
3an (Lautada, Amalur, Ausartak 
eta Tantak), ekainaren 17an 
(Nurat, Urkanta, Bi Hotsak eta 
Ahots Argiak), ekainaren 24an 
(Oskarbi, Canta Cantorum, 
Maiora Canemus eta 
Samaniego), uztailaren 1ean 
(Haritz Hostoa, Arantzabela, 
Atempo eta Florida), eta 
uztailaren 8an (Badaia, Manuel 
Iradier, Mairu eta Kataliturri).

Abuztuan, halaber, Gasteizko 
Nazioarteko XV. Musika Jaialdia 
egingo da, Luis Aranburu 
eskolarekin eta Fundacion Vital 

Fundazioarekin batera 
antolatuta. Jaialdi hori gazteei 
eta haien musika eta 
prestakuntzari dago zuzenduta 
batez ere, nazioarteko talde 
ospetsuen kontzertuak eta 
ekitaldiaren egunetan emango 
diren maisu-klaseetako ikasleen 
kontzertuak konbinatuz. Aurten 
kontzertuak Gasteizko 
Bakarlariak Taldearen eskutik 
etorriko dira abuztuaren 16an 
eta 18an, flautarako (Beethoven, 
Haydn, Mozart) eta hari laukote 
eta klarineterako (Mozart, 
Brahms) boskote 
garrantzitsuenetako batzuk 
ezagutzera emanez.

Hilabete horretan bertan, 
Zinema elizpean egingo da. 
Kultura Kalean eta Laboral 
Kutxari esker, ostiral eta 
larunbat gauetan Santa Maria 
plaza berriro argituko da, familia 
osoari zuzendutako zenbait film 
arrakastatsurekin. 

Santa Maria katedralean eskainiko du Pablo Milanesek kontzertua. PABLO MILANES

Biolontxeloa musika 
klasikoari lotutako 
instrumentua izanik, ez 

da ohikoa musika-festibal 
batean ikusmin handiena sortu 
duen emanaldien artean 
txelo-jotzaile baten izena 
topatzea. Baina XXI. mendearen 
hasieratik gero eta ugariagoak 
dira giro klasikoaz haragoko 
soinuak proposatzen dabiltzan 
txelo-jotzaileak. Horietako bat 
Matthieu Saglio da. Hain zuzen 
ere, txelista frantziarrak itxiko 
du ikasturte honetako Jazz 
Uhinak zikloa, ekainaren 4an 
Gasteizko Kontserbatorioan, 
lauko formatuan eskainiko 
duen kontzertuarekin. 

Matthieu Saglio bide 
klasikotik trebatu zen 
txeloarekin Renneseko 
Kontserbatorioan (Frantzia), 
baina beste musika estilo 
batzuk erakarrita, zorroztasun 
akademikotik ihes egin zuen. 
2002an, ingeniaritza 
agronomoko ikasketek 
Valentziara eraman zuten, egun 
bizitoki duen txokora. Garai 
hartan, mediterranear musikak 
goraldi betean zeuden 
Levanteko kostaldean, eta 
horrek Sagliori bertako hainbat 
bandatan parte hartzeko aukera 
eskaini zion, nolabait musikan 
profesionalizatzea lortuz. 
Jerez-Texas hirukotearekin 
flamenko-jazzean murgildu 
zen; Aman Aman-ekin, L'Ham 
de Foc folk taldeko musikari 
bikainekin batera, sefardi 
musika ondare zoragarria 

arakatu zuen; beranduago beste 
fusio-proiektu batzuetan 
murgildu zen, hala nola Fathi 
Ben Yakoub biolin-jotzaile 
marokoarrarekin, edo Diouke 
taldearekin, Abdoulaye N´Diaye 
kora-jotzaile senegaldarrarekin 
batera.

2015ean hasi zen Alemaniako 
ACT jazz diskoetxe 
ospetsuarekin harremana. 
NESen Ahlam diskoarekin izan 
zen, Nesrine Belmokh txelista 
eta abeslari frantziar-aljeriarra 
buru zuen hirukotearekin, 

soinu arabiarrak jazzarekin 
uztartu zituen egitasmoa. 

2020ko apirilean, Covid 
itxialdi betean, ikusi zuen argia 
El camino de los vientos (ACT) 
diskoak, Saglioren ibilbidean 
mugarri izango den estudioko 
lanak. Oraingoan bere 
izenarekin sinatuta. Konposizio 
propioak biltzen ditu, jazzeko 
eta munduko musiketako izen 
handien partaidetzarekin, 
besteak beste, Bijan Chemirami 
perkusionista irandarra eta 
Carles Benavent baxu-jotzaile 
katalana. Gasteizen lagunduko 
duten konfidantzazko 
musikariak ere han izan ziren: 
Steve Sehan (perkusioa), 
Christian Belhomme (pianoa) 
eta Leo Ullmann (biolina). Hain 
zuzen ere, Ullmannen 
laguntzarekin, Sagliok diskoko 
kanturik hunkigarriena sinatu 
zuen, El abrazo, aitona zenari 
eskainitako agurreko kantu 
lazgarria.

2021ean, Murtziako San Javier 
jazz festibalaren antolakuntzak 
baliabideak eskaini zizkion 
Sagliori bertan eskaini 
beharreko kontzertua 
betikotzeko. Diskoa, kultura 
ezberdinetako musikari 
bikainek berrinterpretatuta, 
gehienbat, El camino de los 
vientoseko abestiez osaturik 
egongo zen. Emaitza Live in San 
Javier izan zen, Matthieu Saglio 
Quartetek larunbatean 
Gasteizen defendatuko duen 
zuzeneko bikain eta 
aberasgarria. 

MATTHIEU SAGLIO

Matthieu Saglio

Igor MuñoZ
MUSiKaZaLea

MUSiKa

CoVId ItxIaLdIaN 
IkuSI ZueN argIa 
SagLIoreN IBILBIdeaN 
MugarrI deN 
eStudIoko LaNak  

Maiatzaren 28a 
Hilekoaren Osasun 
Eguna da. Azken 

asteetan hilekoak sor dezakeen 
minaren inguruan eztabaida 
sutsuak piztu dira, horietako 
asko hilekoa inoiz izan ez 
dutenen aldetik. Edonork hitz 
egin dezake gai honetaz, 
besteetaz bezala, baina inork ez 
luke zalantzan jarri beharko 
beste gizaki baten mina, 
ezinezkoa duelako besteak 
sentitzen duena bizitzea; beraz, 
onena besteak sentitzen duena 
ulertzeko ariketa egitea 
litzateke.

Hilekoaren aurrean dugun 
ezagutza falta itzela da. 
Zenbatetan hitz egiten dugu 
gure hilekoaren prozesuaz? 
Zenbatetan jaso dugu honen 
inguruko formazioa prozesua 
ulertu eta onartzeko? 
Zenbatetan alde onak eta 
txarrak orekatuz? Zenbatetan 
hilekoa ez dutenekin bizi 
duguna partekatu?... 

Munduko herritarren erdien 
gorputzean emango diren 
zikloak ezagutzea ezinbestekoa 
da, hortik hasiko baita zaintza 
propioa eta besteek eskaini 
dezaketena.

Hilekoaren Osasuna, 
hilekorako eta higienerako 
erabili daitezkeen produktuetaz 
gain, ongizatearekin, 
genero-berdintasunarekin, 
hezkuntzarekin eta nesken eta 
emakume nerabeen 
ahalduntzearekin eta haien 
eskubideekin lotzen duten 

beste faktore batzuk hartzen 
ditu. Ezin ahaztu emakume 
sentitu gabe, hilekoa duten 
pertsonak ere.

Hilekoaren eskubideek, 
hilekoaren bizipen informatua, 
osasungarria, duina, eta 
estigmatizaziorik, gabeziarik 
edo diskriminaziorik gabea 
bermatu behar dute. Hau ez 
dela betetzen jakina da.

Ikasleen artean hilekoaren 
aurrean beldurra sumatzen 
dugu. Zergatik? Duten 
informazioa ez delako egokia 
eta behin eta berriz mina 
sentituko dutela transmititzen 
zaielako, nahiz eta arruntena 

minik ez sentitzea den, 
informazio egoki baten faltan.

Nola bizi dezake pertsona 
batek naturaltasunez bere 
gorputzaren garapena baldin 
eta gertatuko zaiona gertatu 
aurretik zikin badago? Nola 
batzuen bizipen negatiboak 
direnak egia orokorrak 
bihurtzen baditugu?...

Horregatik, alde batetik, 
ezinbestekoa da hilekoaren 
eskubideak lantzea. Ezagutu 
behar dira betetzen ez direnean 
ohartu eta beharreko pausuak 
eman ahal izateko.

Bestetik, hilekoaren zikloa 
irakatsi behar da, modu erreal 
eta objektiboan; guztiei, ez 
soilik neskei. Bakoitzaren 
sentsazioak eta bizipenak 
subjektiboak izango dira, eta 
horiek nabarmendu behar dira, 
lehen pertsonan partekatu, 
baina orokortu gabe. 
Prozesuaren naturaltasuna 
naturalizatu behar dugu.

Hau guztia egin behar dugu, 
jendarte osoan, hezkuntza eta 
familia eremuetatik hasita eta 
beste guztietara zabalduz (kirol 
taldeak, lantokiak…).

Egin diezaiogun aurre 
erronka honi! 

Hilekoa erronka

eMaIZe

SexUaLitatea

Hamaika saltsa

UNSPLAH

Irakurleen txokoa

Irabazleak: 
'Erresuma' antzezlanerako sarrerak: Ane de la Presa Urturi.

parte hartU  www.alea.eus/zozketakZoZKetaK

Babestu Arabako euskarazko kazetaritza, eta 
jaso ALEA astero zure etxean (55 euro urtean). 

alea.eus/harpidetzak/

'(H)ondoko gela'
Sarrera bikoitz bat

Ekainaren 16an, Gasteizko 
Principalen, aurkeztuko duten 
'(H)ondoko gela' lanerako 
sarrera bikoitz bat zozkatuko 
du ALEAk. Parte hartu 
ekainaren 7a baino lehen. 
Ekainaren 10eko ALEAn 
argitaratuko da irabazlearen 
izena. Zozketan parte 
hartzeko, ALEAkidea izan 
behar zara, eta webgunean 
saioa hasita izan behar duzu.

EHZ festibala
Bi bonu
 
Uztailaren 1etik 3ra 
Baxenabarreko Irisarrin 
ospatuko den Euskal Herria 
Zuzenean festibalerako bi 
bonu zozketatuko ditu ALEAk. 
Parte hartu ekainaren 8a 
baino lehen. Ekainaren 10eko 
ALEAn publikatuko dugu 
irabazlearen izena. Zozketa 
honetan parte hartzeko ez 
duzu zertan ALEAkide izan 
behar.

AGendA  ekainaren 3tik 9ra

euskararen agenda

musIka

gasteiz Saia goait
'Miazkatu' lana aurkeztuko du 
Mutrikuko laukoteak.   
Ostirala 3, 20:00etan, Orbain 
elkartean.

antzerkIa

legutio 'Legea gu gara'
Barsanti taldearen eskutik. Aritza 
rodriguez eta Juanjo Otero 
aktoreekin.   
Ostirala 3, 19:00etan, plazan.

bastida 'patata minak'
Ane Gebara eta Aitor Vinagret 
aktoreen eskutik. Eskola Publikoaren 
jaian.
Igandea 5, 15:00etan, irakasleen 
plazan.

gasteiz 'erresuma'
Joseba Apaolaza, Lucia Astigarraga, 
Ylenia Baglietto, Ainhoa Etxebarria, 
Miren Gaztañaga, Iñaki Maruri, Koldo 
Olabarri, Lander Otaola, Jose Maria 
Pou, Eneko Sagardoy eta Mitxel 
Santamarina aktoreekin. Calixto 
Bieitok zuzenduta.
Osteguna 9, 19:30ean, Principal 
antzokian.

haurrak

gasteiz 'oihaneko tira-birak'
Ane Gebara ipuin kontalariarekin. 4-8 
urte bitartean. 
Ostirala 3, 18:00etan, Zabalganeko 
gizarte etxean.

bertsolarItza

gasteiz 'ez da kasualitatea' 
bertso-saio musikatua 
Iratxe Ibarra, Izar Mendiguren eta 
Oihane Perea bertsolariekin. Euskal 
Eskola Publikoaren jaiaren barruan.     
Igandea 5, 12:00etan, plazan.

Ikus entzun

gasteiz 'Suk Suk' 
Zinema jatorrizko bertsioan eta 
euskarazko azpitituluekin eskaintzen 
duen Filmazpit zikloaren barruko 
proiekzioa. ray Yeungek zuzenduta.    
Asteartea 7, 19:00etan, Oihaneder 
Euskararen Etxean.

bestelakoak

luiaondo 'euskaraktibatu jaia'
Aiaraldeko euskararen egun 

bateratua. Kultura azoka, umeentzako 
jolasak, herri bazkaria, bertso saioak, 
kontzertuak eta beste hainbat 
jarduera.
Larunbata 4, 09:00etatik aurrera.

gasteiz 'olerki-gosea'
Olerki ekitaldi musikatua. Poetak 
Maiatzean jaialdiaren barruan. 
Larunbata 4, 12:00etan, Buruileria 
plazan.  

amurrio 'ez normalak, ez 
otzanak' erakusketa
LGTBI+ errealitate desberdinen 
inguruko erakusketa ezagutzeko 
bisitaldi gidatua. 
Ostirala 3, 18:00etan, La Casonan.   

titaPia

gasteiz 'titapia' antzerki-lana
Iratxe Gallardo eta Anaiz Mendiboure aktoreekin.
Ostirala 3, 19:30ean, Oihaneder Euskararen Etxean.

Arabako Foru Aldundiak eta Gasteizko Udalak diruz lagundua.

Euskararen Agendako hitzordu 
guztiak ikusteko:

alea.eus/agenda






